
      መበል 34 ዓመት ቁ.131                            ዓርቢ 31 ጥሪ 2025                   ገጻት 8 ዋጋ 2.00 ናቕፋ

ፕረዚደንት ኢሳይያስ፡ ንኣቦ-መንበር ኮሚሽን ሕብረት ኣፍሪቃ ተቐቢሉ ኣዘራሪቡ
ፕረዚደንት ኢሳይያስ ኣፈወርቂ፡ ትማሊ ኣብ 

ሰዓታት ቅድሚ-ቐትሪ ንኣቦ-መንበር ኮሚሽን 
ሕብረት ኣፍሪቃ ሙሳ ፈኪ መሓማት ኣብ 
መቐበሊ ኣጋይሽ ደንደን ኣዘራሪቡ።
ኣብ’ቲ ንኣስታት ክልተ ሰዓት ዝቐጸለ 

ርክብ፡ ኣቦ-መንበር ኮሚሽን ሕብረት ኣፍሪቃ 
ሙሳ ፈኪ፡ ኣፍሪቃ በብከባቢኡ ምስ ዘለዋ 
ምስ ጸጥታን ምርግጋእን ዝተተሓሓዘ ሓያሎ 
ብድሆታት፡ ውሽጣዊ ድኻማትን ግዳማዊ 
ምትእትታዋትን ተደሚሩ ዛጊት ከም’ቲ 
ዝድለ ክትስጉም ከምዘይከኣለት ብምሕባር፡ 
ሃገራት ኣፍሪቃ ማላዊ እጃመን ብስሩዕ 
ዘይምኽፋለን’ውን እቲ ሕብረት ኣብ ገዛእ 
ዓቕሙ ክምርኰስ ከምዘጸግሞ ኣብሪሁ። 
ውሽጣውን ሓድሕዳውን ግርጭታት፡ 

ቅልውላዋት፡ ግብረ-ሽበራ፡ ከምኡ’ውን ኣብ 
ዞባውን ኣህጉራውን መድረኻት ንኣፍሪቃን 
ጉዳያታን እቲ ዝድለ ኣተኵሮ ዘይምሃብ ካብ 
ቀንዲ ዓንቀፍቲ መዳያት ከምዝዀነ ዝጠቐሰ 
ሙሳ ፈኪ፡ ፕረዚደንት ኢሳይያስ ኣብ 
ኣህጉራውን ክፍለ-ዓለማውን ጉዳያት ንዘለዎ 
ሃብታም ተመክሮን ኣፍልጦን ኣብ ግምት 
ብምእታው፡ ተራ፡ ኣበርክቶን ተሳትፎን 
ኤርትራን መሪሕነታን ኣብ ምግጣም ናይ’ቲ 
ብድሆታት ኣዝዩ ሓጋዚ ከምዝዀነ ገሊጹ። 
ፕረዚደንት ኢሳይያስ ብወገኑ፡ ጸገማት 

ኣፍሪቃ ብኣፍሪቃውያን ጥራይ ክፍታሕ 
ከምዘለዎ፣ ዝተፈላለየ ምኽንያታት ኣመሳሚስካ 
ኣፍሪቃ ንእትውንኖ 60 ሚእታዊት ባህርያዊ 
ጸጋታት ዓለም ንምምዝማዝ ዝግበር ሃነፍነፍን 

ግዳማዊ ምትእትታውን ንጸገማታ መሊሱ 
ዝሓላልኽ ስለዝዀነ፡ ከም ኣህጉር ካብ’ዚ 
ክትሕየብ ከምዝግባእ ኣገንዚቡ። 
ብዘይ ሰላምን ምርግጋእን ዝረጋገጽ 

ልምዓትን ብልጽግናን ከምዘየለ ዝጠቐሰ 
ፕረዚደንት ኢሳይያስ፡ ሃገራት ኣፍሪቃ ዜግነት 
ዝሰረቱ መስርሕ ህንጸት ሃገር ብምኽታል፡ 
ብደረጃ ሃገርን ከባብን ኣብ ሓባራዊ ሽርክነት 

ተጸሚደን ሽግራተን ብውሽጣዊ ዓቕመን 
ጥራይ ክፈትሓ ከምዝግባእ ኣስሚሩሉ። 
ሕብረት ኣፍሪቃ ንጸገማት’ታ ኣህጉር 

ክፈትሕ እንድሕር ኰይኑ፡ መዋቕራዊ 
ምኽላስ ከምዘድልዮ፣ ኣብ ትሕቲ’ቲ ሕብረት 
ዝነጥፍ ኮሚሽን ሰላምን ድሕነትን ድማ 
ብውሽጣዊ ዓቕሚ ኣፍሪቃ ጥራይ ተማእዚኑ 
ስርሑ ከሰላስል ከምዝግባእ ሓቢሩ።

ኣቦ-መንበር ኮሚሽን ሕብረት ኣፍሪቃ 
ሙሳ ፈኪ መሓማት ንኤሪና ኣብ ዝሃቦ 
ሓበሬታ፡ ምስ ፕረዚደንት ኢሳይያስ ካብ 
ዘካየዶ ውጽኢታዊ ርክብ፡ ብዛዕባ ኣፈታትሓ 
ሽግራትን ብድሆታትን ኣፍሪቃ ጠቓሚን 
ሃናጽን ውድዓዊ ሓሳባት ከምዝረኸበ ገሊጹ። 
ኣብ’ቲ ርክብ፡ ሚኒስተር ጉዳያት ወጻኢ 

ኣቶ ዑስማን ሳልሕ ተረኺቡ ነይሩ።

ሕብረት ኣፍሪቃ ኣብ ዝመጽእ ወርሒ 
ለካቲት ኣብ ዘቃነዖ መበል 38 ስሩዕ ኣኼባ 
መራሕቲ፡ ሓድሽ ኣቦ-መንበር ኮሚሽን’ቲ 
ሕብረት ክመርጽ’ዩ።
ሙሳ ፈኪ መሓመድ፡ ካብ ወርሒ 

መጋቢት 2017 ንኽልተ እብረ ኣቦ-መንበር 
ኮሚሽን ሕብረት ኣፍሪቃ ኰይኑ ከገልግል 
ጸኒሑ ኣሎ።

ሚኒስትሪ ዜና ዓመታዊ ገምጋም ስራሕ ብምክያድ ኣብ ሓድሽ ውጥን ስራሕ ዘትዩ
ሚኒስትሪ ዜና፡ ከም መቐጸልታን መዛዘምን 

ናይ’ቲ ብደረጃ ኩለን ኣገልግሎታት፡ ክፍልታትን 
ጨናፍርን ዝተኻየደ ዓሚቚ ገምጋማት፡ ትማሊ 
30 ጥሪ ዓመታዊ ገምጋም ስራሕ 2024 
ብመንጽር ተወጢኖም ዝነበሩ ዓበይቲ መደባት 
ብምክያድ፣ ኣብ ውጥን ስራሕ 2025 ዘትዩ።
ኣብ’ቲ ኣብ ኣዳራሽ ሃገር ሜድያ ዝተኻየደ 

ኣኼባ፡ ሚኒስተር ዜና ኣቶ የማነ ገብረመስቀል 
ኣብ ዘቕረቦ ዓሚቚን ዝርዝራውን ጸብጻብ፡ እቲ 
ሚኒስትሪ ኣብ 2024፡ ንዜናውን ቴክኒካውን 
ንጥፈታት ዝምልከቱ 28 ዓበይቲ መደባት 
ሓንጺጹ ንትግባረኦም ጻዕርታትን ገዚፍ ወፍርን 
ከም ዝገበረ ብምሕባር፡ ብዙሓት ካብ’ቶም 

መደባት ከም እተተግበሩ ገሊጹ።
ሓደ ካብቶም ቀንዲ መደባት፡ ዜናዊ ሸፈነ 

ብዓይነትን ዝርጋሐን ምዕባይ ምንባሩ ዝሓበረ 
ሚኒስተር የማነ፡ ነዚ ንምዕዋት ኣብ ንጥፈታት 
ኩለን ማዕከናት ዜናና - ማለት ሬድዮ፡ ጋዜጣ፡ 
ተለቪዥን፡ ኣገልግሎት ዜናን ማሕበራዊ 
መራኸቢታትን ወቕታዊ ናይ ፕሮግራማት 
ኦዲትን ዳግመ-ክለሳን ብምክያድ ኣድላዪ 
ምትዕርራያት ከምእተገብረ፣ እዚ ዕማማት’ዚ 
ከኣ - ንትሕዝቶ መደባት ብዓይነት ክብ ኣቢልካ፡ 
ንተኸታተልቲ ሓቀኛ፡ ኣገዳስን እዋናውን 
ሓበሬታ ኣብ ምሃብ ኣገዳሲ ረቛሒ ምዃኑ 
ኣስሚሩሉ።

ማዕረ-ማዕረ’ዚ፡ ኣብ ምህንድስናውን ቴክኒካውን 
መዳያት ዝተሰላሰሉ ዓበይቲ መደባት፡ ፈነወን 
ዝርጋሐን መደባት ብንጹርነትን ስፍሓትን 
ከምዝበጽሕ ንምግባር ዓቢ ግደ ከምዝነበሮም 
ብምጥቃስ፡ በዚ መሰረት - መሬታዊ መደበራትን 
ፈነወ ሳተላይትን ዘመናውን ዲጂታላውን 
መሳርሒታት ኣዕጢቕካ መደባት ሬድዮን 
ቴለቪዥንን ብዘይ ምቁራጽ ኣብ መላእ ዓለም 
ክባጻሕ ከምእተኻእለ፡ ሚኒስተር የማነ ሓቢሩ።
ኣብ ቴክኖሎጂ ሓበሬታ ብዝተገብረ ገዚፍ 

ስራሕን ወፍርን ድማ፡ ሚኒስትሪ ዜና ኣብ 
መስመር መራኸቢታት ዞባታት ምስ ማእከላይ 
ቦታ፣ ድጂታላዊ ምዕቃብን ምስናድን ሓበሬታ፣ 

ስርዓተ መርበብ ኮምፕዩተራትን ቀጥታዊ 
ምትሕልላፍ ሓበሬታ ብደረጃ ሚኒስትሪ፣ 
ኣብ ኣካል ስነዳ ዘለዉ ጋዜጣታት፡ ኣሳእልን 
ቪድዮታትን ብዲጂታላዊ ኣገባብ ኣብ ምዕቃብን 
ንጥፈታት ማሕበራዊ መራኸቢታት ኣብ 
ምሕያልን ገስጋስ ከምእተመዝገበ ተገሊጹ። 
ምስናይ’ዚ ግን፡ ብፍላይ መደባት ቴለቪዥን 
ብዝለዓለ ደረጃ ንጹርነት ስእልን ዕምቈት 
ሕብርን ንምፍናውን ናብ ዲጂታዊ ሳግም 
ንምስግጋርን ዝነበረ ውጥን ብምልኣት 
ስለዘይተተግበረ፡ ኣብ’ዚ መዳይ’ዚ ገና ብድሆ 
ከምዘሎ ኣፍሊጡ።
ንጥፈታት ሚኒስትሪ ዜና ኣብ ማሕበራዊ 

መራኸቢታት፡ ብፍላይ ከኣ ኣብ ዩ-ትዩብ፡ 
ትዊተር (X)ን ፌስቡክን ርኡይ ዕብየትን ጽልዋን 
የምጽእ ከምዘሎ ዝጠቐሰ ሚኒስተር የማነ፡ 
እዞም መድረኻት ማሕበራዊ መራኸቢታት፡ 
ተበጻሕነት ጋዜጣታትና፡ መደባት ሬድዮናን 
ተለቪዥንናን ብፍላይ ኣብ ወጻኢ ንዝነብሩ 
ዜጋታትናን ወጻእተኛታትን ኣብ ምስፋሕ ዓቢ 
ተራ ከምዘለዎም ሓቢሩ። 
መርገጺ መንግስቲ ኤርትራ፡ ደድሕሪ ዘዝመጹ 

ናይ ሓሶትን ጸለመን ዘመተታት ኣብ ሓሸውየ 
ካብ ምእታው ምሕያብ’ኳ እንተዀነ፡ ኣንጻር 
ኤርትራ ዝዝርጋሕ ዘንቀደ ግጉይ ሓበሬታታትን 
ዜናዊ ዘመተታትን ከከም ኣድላይነቱ፡ በቲ 
ኣድማዒ ዘኾነ ማዕከን ዜና መልሲ ኣብ 
ምሃብ፡ ሚኒስትሪ ዜና እጃሙ የበርከት ከምዘሎ፣ 

ንዝውጠኑ መደባትን ዕማማትን ብብቕዓት 
ንምስልሳል ድማ፡ ኣብ 2024 ን88 ኣባላት ኣብ 
ውሽጢ ሃገርን ወጻእን ከምዘሰልጠነ ኣብሪሁ።
ዜናዊ ሸፈነ ብባህሪኡ ምስ ዝተፈላለዩ 

ሚኒስትሪታትን ኣካላትን ዘራኽብ ስራሕ 
ስለዝኾነ፡ ተራ መሻርኽቲ ኣካላት ኣብ ምዕዋት 
መደባት ሚኒስትሪ ዜና ዓቢ ግደ ከምዝነበሮን 
ዘለዎን’ውን ገሊጹ። 
ብድሕሪ’ቲ ዝተገብረ ሰፊሕን ዝርዝራውን 

ገምጋም፡ ኣብ’ቲ ብደረጃ ክፍልታትን ጨናፍርን 
ዝቐረበ ውጥን ስራሕ 2025 ዘተ ተኻዪዱን ካብ 
ኣባላት ሃነጽቲ ርእይቶታትን ሓሳባትን ቀሪቦምን። 
ምርግጋጽ ብቕዓት ትሕዝቶ ማዕከናት 

ዜናና፡ ዝርግሐ ፈነወ FM ሬድዮ ምስፋሕ፣ 
ጂኦግራፍያዊ ዝርግሐ ጋዜጣ ምዕባይ፣ ምስግጋር 
ፈነወ ኣገልግሎት ቴለቪዥን ኤርትራ ካብ SD 
ናብ HD ፎርማት፣ ምሕዳስ ስቱድዮታት 
ሬድዮን ቴለቪዥንን፣ ምርግጋጽ ውሕስነትን 
ምዕባይ ዲጂታላዊ ስነዳን ገለ ካብቶም ዓበይቲ 
መደባት 2025 ምዃኖም፡ ሚኒስተር የማነ 
ኣነጺሩ።
ኣብ መወዳእታ፡ “ዜናዊ ስርሓት ብተዛማዲ 

ከቢድ፣ ሰዓታት ስራሕ ከኣ ነዊሕ’ዩ” ዝበለ 
ሚኒስተር የማነ ገብረመስቀል፡ ቀዳመ-ሰንበት፡ 
በዓላት፡ ምሸት፡ ለይትን ወጋሕታን ከይተረፈ 
ግቡእ ስርሖም ንዘሰላስሉ ዘለዉ ኣባላት ድሕሪ 
ምምስጋን፡ ኣብ መጻኢ ኣበርክቶኦም ከዕዝዙ 
ተላብዩ።

‘ሃይፐርግላይሰሚያ’. . .‘ሃይፐርግላይሰሚያ’. . . ወዲ-ማጆር፡ ነጸብራቕ ጅግንነት ወዲ-ማጆር፡ ነጸብራቕ ጅግንነት 
ተጋዳላይተጋዳላይ

ገበናት ገበናት 
ስርዓታት ስርዓታት 
ኢትዮጵያ ኢትዮጵያ 

ኣብ ኣብ 
ኤርትራኤርትራ

ጸቕጢጸቕጢ

ስእሊ- ታእዛዝ ኣብርሃስእሊ- ታእዛዝ ኣብርሃ

ቢንያም፡ ራብዓይ ኣትዩቢንያም፡ ራብዓይ ኣትዩ

ጥዕናጥዕናጥዕናጥዕና
ሱሌማን ኣሕመድሱሌማን ኣሕመድ

ብዘይካ ሰኑይ መዓልታዊ እትሕተም ጋዜጣብዘይካ ሰኑይ መዓልታዊ እትሕተም ጋዜጣ
ዋና ኣሰናዳኢ
 ብርሃነ ምሕረትኣብ

ምክትል ኣሰናዳኢ
ዓብደልቃድር ኣሕመድ

ለይ-ኣውት
ፍርቱና ኤፍሬም        ትንሱእ ፍስሃየ 

 ሓበን ገብረኣምላኽ        ሰሎሜ ኣፈወርቂ

ሳምራዊት ሃብተ

‘ሃይፐርግላይሰሚያ’ እንታይ እዩ?ኣብ ደም ልዕሊ ዓቐን ሽኮር ምህላው 
ብሕክምናዊ ኣገላልጻ ‘ሃይፐርግላይሰሚያ’ 
(hyperglycemia) እዩ ዝበሃል። ብኣግኡ 
ክትቆጻጸሮ ምስ ዘይትኽእል፡ ምስ ግዜ 
ሓያሎ ጥዕናዊ ሓልክታት እዩ ዝፈጥር። 
ናብ ‘ሃይፐርግላይሰሚያ’ ዘምርሑ ሓያሎ 
ረቛሒታት እዮም ዘለዉ - እንተላይ ኣብ 
ኣመጋግባ እትገብሮ ምርጫን ብብዝሒ ኮፍ 
ኢልካ ዝካየድ ኣገባብ ኣነባብራን። 
ጽልዋ ናይ ‘ሃይፐርግላይሰሚያ’ ብኣግኡ 

ብግቡእ ከተለልዮ ዝከኣል ስለ ዘይኮነ፡ 
ሕማም ሽኮር ዘለዎም ሰባት ብፍላይ ቀጻሊ 
ኣብ ደሞም ዘሎ ሽኮር ክልክዕዎ ይግባእ። 
ቅልጡፍ ‘ሃይፐርግላይሰሚያ’ vs ድሕሪ 

ምምጋብ ዝመጽእ ‘ሃይፐርግላይሰሚያ’
ውድብ ጥዕና ዓለም ዝህቦ መነጻጸሪ 

መሰረት ብምግባር፡ እቲ ንቡር መጠን ሽኮር 
ኣብ ደም ካብ 70 ክስብ 100 ሚሊ ግራም 
ኣብ ደሲ ሊትሮ እዩ። እዚ ጾይምና ወይ 
መግቢ ከይወሰድና ጸኒሕና ምስ እንልካዕ እዩ 
ክኸውን ዘለዎ። እቲ ንባብ ኣብ መንጎ 
100 ክሳብ 125 ሚሊ ግራም ኣብ ደሲ 
ሊትሮ እንተመጺኡ፡ ቅድመ ደረጃ ሕማም 
ሽኮር ከም ዘለካ የነጽር። መግቢ ከይበላዕካ 
ካብ ክልተ ሳዕ ንላዕሊ  ተዓቂንካ፡ ኣብ ደም 
ዘሎ ግልኮስ ካብ 128 ሚሊ ግራም ኣብ 
ደሲ ሊትሮ ንላዕሊ እንተኾይኑ ሕማም 
ሽኮር ከም ዘለካ ዘነጽር እዩ። 
በቲ ሓደ ሸነኽ፡ ድሕሪ መግቢ ምውሳድካ 

ኣብ ደምካ ልዑል መጠን ሽኮር ክህሉ እንከሎ፡ 
‘ፖስትፕራንዲያል ሃይፐርግላይሰሚያ’ 
(postprandial hyperglycemia) ይበሃል። 
እዚ ዓቐን’ዚ መግቢ ምስ ወሰድካ ድሕሪ 
ሓደ ሰዓት ክገሃድ ዝኽል ኮይኑ፡ ሰብነትካ 
ኣንጻር እቲ ዝወሰድካዮ መግቢ ዘርእዮ 
ግብረ መልሲ ዘነጽር እዩ። መጽናዕትታት 
ከም ዘመልክትዎ፡ ድሕሪ ምምጋብ ዝርአ 
ተደጋጋሚ ልዑል ዓቐን ግልኮስ ኣብ ደም፡ 
ቅድመ-መጠንቀቕታ ናይ ካልኣይ ዓይነት 
ሕማም ሽኮር እዩ። 
ኣብ መንጎ መግቢ ከይበላዕካ ዝርአ 

‘ሃይፐርግላይሰሚያ’ መግቢ ድሕሪ 
ምውሳድ ዝርአ ‘ሃይፐርግላይሰሚያ’ 

ቀጥታዊ ምትእስሳር ከም ዘለዎ እዮም 
መጽናዕትታት ዘመልክቱ። ኣብ 2018 
ዝተገብረ መጽናዕቲ ከም ዘነጽሮ፡ 
መግቢ ከይወሰደ ‘ሃይፐርግላይሰሚያ’ 
ዘነጸረ ሰብ፡ መግቢ ምስ ወሰደ ዘርእዮ 
‘ሃይፐርግላይሰሚያ’ ዝያዳ ዝገነነ ይኸውን። 
ምልክታት ‘ሃይፐርግላይሰሚያ’
‘ሃይፐርግላይሰሚያ’ ዘጋጥም፡ ዓቐን 

ኢንሱሊን ሰብነትና ትሑት ምስ ዝኸውን 
እዩ። 
ሕማም ሽኮር ዘለዎም ሰባት ኣብ ደሞም 

ክህሉ ዝግባእ ዓቐን ሽኮር ብዝተኻእለ 
መጠን፡
- ኣብ መንጎ 80 ክሳብ 130 ሚሊ 

ግራም ኣብ ደሲ ሊትሮ መግቢ ቅድሚ 
ምውሳዶም፡
- ድሕሪ ክልተ ሰዓት መግቢ ምውሳዶም 

ድማ ትሕቲ 180 ሚሊ ግራም ኣብ ደሲ 
ሊትሮ ክኸውን ይምከር። 
እቲ ዓቐን ሽኮር ካብዚ ዝተጠቕሰ ንላዕሊ 

ምስ ዝኸውን ነቲ ሕማም ክትቆጻጸሮ 
ኣሸጋሪ ይኸውን። 
ይኹን’ምበር፡ ኣብ ደምና ዘሎ ዓቐን ሽኮር 

ብዘይ መጠን ልዒሉ ንዝተወሰነ ግዜ ክሳብ 
ዘይጸንሐ ጽልዋ ናይ ‘ሃይፐርግላይሰሚያ’ 
ክነስተብህለሉ ኣይንኽእል ኢና። ገለ ካብ 
ምልክታት ናይቲ ጥዕናዊ ጸገም ምስ 
እነስተብህል’ውን ብቕልጡፍ ኣብ ደምና 
ዝህሉ ዓቐን ግልኮዝ/ ሽኮር ክንልካዕ እዩ 
ዝግባእ።
‘ሃይፐርግላይሰሚያ’ ምስ ኣጋጠመና ኣብ 

ውሑዳት መዓልታት ወይ ኣብ ውሽጢ 
ሰሙን ነርእዮ ምልክታት፦
- ልዕሊ ዓቐን ጽምኢ፡
- ኣብ ግዜ ለይቲ’ውን ከይተረፈ ዝመጽእ 

ልዕሊ ዓቐን ሽንቲ፡ 
- ሕውዝውዝ ምባል፡
- ምስልካይን ልዕሊ ንቡር ድኻም ሰብነትን፡
- ቀልጢፉ ክሓዊ ዘይክእል ቁስሊ።
እቲ ኩነታት ብኣግኡ ኣለሊኻ ምስ 

ዘይትፍውሶ፡ ከቢድ ጥዕናዊ ሓልክታት 
እዩ ዝፈጥር። ኣብ ዝተናውሐ እዋን ካብ 
ዝፍጠር ጽልዋ ናይ ‘ሃይፐርግላይሰሚያ’፦
- ሕማም ዓይኒ፡
- ሕማም ኩሊት፡
- ዝተፈላለዩ ጸገማት ልቢ፡
- ዕንወት መትንታት ወዘተ ምጥቃስ 

ይከኣል። 
ጠንቅታት ‘ሃይፐርግላይሰሚያ’
ናብ ‘ሃይፐርግላይሰሚያ’ ዘምርሑና 

ሓያሎ ጠንቅታት እዮም ዘለዉ።
- ንወስዶ ኢንሱሊን ወይ ኣብ ደም ዝህሉ 

ግሉኮዝ ንምጉዳል ዝሕግዙ ብሕክምና 
ዝተኣዘዙልና ካልኦት ዓይነት መድሃኒት ኣብ 
ግዜኦም ዘይምውሳድ፡
- ካብ ንቡር ወጻኢ ልዑል ካርቦሃይድሬድስ 

ዘለዎም መግብታት ምውሳድ፡
- እኹል ምንቅስቓስ ዘይምክያድ፡ 
- ሕማም ወይ ረኽሲ ምህላው፡
- ልዑል ዓቐን ወጥሪ ምርኣይ፡
- ኣካላዊ ስንባደ ወዘተ።
ኣብ ደምና ዝህሉ ዓቐን ሽኮር ብዝቐልጠፈ 

ኣገባብ ብኸመይ ነጉድሎ?
‘ሃይፐርግላይሰሚያ’ ብቕልጡፍ ክንፍውሶ 

ምስ እንኽእል፡ እቲ ኣብ ደምና ዝህሉ ልዑል 
ዓቐን ግልኮስ ስለ ዝጎድል፡ ክፈጥረልና 
ዝኽእል ጥዕናዊ ሓልክታት ንምእላዩ 
ይከኣል።
ገለ ምንጭታት፡ ነቲ ዝህብዎ 

መረዳእታ ዘራጉድ 
ዝተኻየደ እኹል 
መጽናዕቲ ’ኳ 
እ ን ተ ዘ የ ለ ፡ 
ብብዝሒ ማይ 
ምስታይን 
ል ዑ ል 
ፕ ሮ ቲ ን 
ዘ ለ ዎ ም 
መግብታት 
ምምጋብን 
ነቲ ዓቐን 
ሽኮር ንምጉዳል 
ከም ዝሕግዝ 
ይጠቕሱ እዮም። 
ግዳይ ሕማም ሽኮር 
ኴንና፡ ኣብ ደምና ልዑል 
ዓቐን ሽኮር ምስ ዘጋጥመና 
ንምጉዳሉ ተቐላጢፍና 
ክንገብሮ ዝግባኣና ኣገባብ እዞም 

ዝስዕቡ እዮም፡
ኢንሱሊን በቲ ዝተወሃበና መምርሒ ኢንሱሊን በቲ ዝተወሃበና መምርሒ 

ምውሳድምውሳድ
ልዑል መጠን ሽኮር ኣብ ደም ዘጋጥመና፡ 

ኣካላትና ትሑት ዓቐን ኢንሱሊን ምስ ዘፍሪ፡ 
ወይ’ውን ኣካላትና ነቲ ዝፈሪ ኢንሱሊን 
ብግባእ ምስ ዘይጥቀመሉ እዩ። ኣብ 
ሰብነትና ክህሉ ናይ ዝግብኦ ዓቐን ኢንሱሊን 
ምቁጽጻር፡ ኣብ ደምና ዝህሉ ዓቐን ሽኮር 
ንምቁጽጻር ይከኣል። 
ኣብ ደምና ልዑል ዓቐን ሽኮር ምስ 

ዘጋጥመና፡ ክንደይ ዓቐን ኢንሱሊን 
ክንወስድ ከም ዘለና ምስ ሓኪምና ክንረዳዳእ 
ይግባእ። ኢንሱሊን ድሕሪ ምውሳድና ኣብ 
ዘሎ 30 ደቓይቕ፡ ዓቐን ሽኮር ኣብ ደምና 
ክንልክዕ ኣለና። ምኽንያቱ፡ ብተደጋጋሚ 
ኢንሱሊን ምውሳድ፡ ነቲ መጠን ሽኮር ኣብ 
ደም ናብ ዝተሓተ ደረጅኡ ክነውርዶ ስለ 
እንኽእል። 
ምውስዋስ ኣካላትምውስዋስ ኣካላት
ምውስዋስ ኣካላት፡ ኣብ ደምና ዝህሉ ልዑል 

ዓቐን ሽኮር ብቕልጡፍ ንምውራድ ዝሕግዝ 
ካልእ ኣገባብ እዩ። ምውስዋስ ኣካላት፡ ኣብ 
ደምና ዝህሉ ዓቐን ሽኮር ንልዕሊ 24 ሰዓታት 
ጎዲሉ ከም ዝጸንሕ ክገብር ይኽእል። 
ምውስዋስ ኣካላት ኣብ ሰብነትና ዘሎ 

ግልኮዝ/ ሽኮር ናብ ጸዓት ከም ዝቕየር 
ይገብሮ። ከም ውጽኢቱ፡ ኣብ ሰብነትና 
ዝርከቡ ዋህዮታት ነቲ ግልኮዝ ናብ 
ጭዋዳታት ስለ ዘበጻጽሕዎ፡ ኣብ ደምና 
ዝህሉ ዓቐን ሽኮር ክጎድል ንቡር ይኸውን። 
ኣብ ደም ዝህሉ ዓቐን ሽኮር ልዕሊ 240 

ሚሊ ግራም ኣብ ደሲ ሊትሮ ምስ ዝኸውን፡ 
ኣብ ሽንቲ ዝህሉ ዓቐን ‘ኬቶንስ’ (ketones) 
ምፍላጥ ኣገዳሲ እዩ። እዚ ብሕክምናዊ 
ኣገባብ ዝካየድ ክኸውን ይኽእል። ኣብ 
ደምና ‘ኬቶንስ’ ምስ ዝህልዉ ምውስዋስ 
ኣካላት ክንገብር ኣይግባእን። ነቲ ዓቐን ሽኮር 
ልዕሊ ንቡር ከዛይዶ ስለ ዝኽእል። 
‘ኬቶንስ’፡ ጸላም ከብዲ ስብሒ ኣብ 

እተሕቅቐሉ እዋን ዝፍጠር ከሚካል እዩ። 
ኣብ ግዜ ጾም፡ ነዊሕ ሰዓታት ምውስዋስ 
ኣካላት ኣብ ምክያድ፡ ወይ’ውን እኹል 
ካርቦ ሃይድሬድስ ኣብ ሰብነትና ምስ 

ዘይህሉ፡ ሰብነትና ዘድልዮ ጸዓት 
ንምምላእ ‘ኬቶነስ’ ይጥቀም። 
ሰብነትና እቲ ዘድልዮ ቀንዲ ጸዓት 
ካብ ግሉኮዝ እዩ ዝረኽቦ። እቲ 

ግሉኮዝ ናብ ዋህዮታትና 
ክኣቱ፡ ናይ ግድን 
ኢ ን ሱ ሊ ን 
የ ድ ል ዮ ። 
ሕማም ሽኮር 
ምስ ዝህልወና፡ 
ዓ ቐ ን 
ኢንሱሊን 
ኣብ ደም 
ዝተሓተ ምስ 
ዝ ኸ ው ን ፡ 
ዋ ህ ዮ ታ ት 
ሰብነትና ዘድልዮ 

ጸዓት ካብ ግልኮዝ 
ክረክብ ኣይክእልን 

እዩ። ነዚ ንምምላእ 
ሰብነትና ‘ኬቶንስ’ ከፍሪ 
ግድን ይኸውን። 

ዓይነት ሕማም ሽኮርን ዓይነት ሕማም ሽኮርን 
ዝወስዶ ዓይነት መድሃኒትንዝወስዶ ዓይነት መድሃኒትን

- ቀዳማይ ዓይነት ሕማም ሽኮር፦ ጽኪ 
ቆስጠ ኢንሱሊን ምንዛዕ ምስ እተቋርጽ 
ዘጋጥም ሕማም እዩ። ንምቁጽጻሩ እቲ 
ግዳይ ብመርፍእ ዝውሰድ መድሃኒት 
ኢንሱሊን ብሕክምና ክእዘዘሉ ይኽእል እዩ። 
- ካልኣይ ዓይነት ሕማም ሽኮር፦ ጽኪ 

ቆስጠ ኢንሱሊን ተንዝዕ እያ። እቲ ተንዝዖ 
ኢንሱሊን ስለ ዝውሕድ ወይ’ውን ኣካላትና 
ብዝግባእ ስለ ዘይጥቀመሉ ግና ነቲ ሕማም 
ንቃላዕ። ነዚ ዓይነት ሕማም’ዚ ንምክንኻን፡ 
ግዳይ ብዝገብሮ ግቡእ ሕክምናዊ መርመራ 
- ከኒና ወይ ከኒናን ኢንሱሊንን ወይ ድማ 
ኢንሱሊን ጥራይ ክእዘዘሉ ይኽእል። 
ክንክን ሕማም ሽኮርክንክን ሕማም ሽኮር
ሕማም ሽኮር ንምቁጽጻር ዝተፈላለዩ 

ሜላታት ክንጥቀም ንኽእል ኢና። 
- ዓይነትን መጠንን መግቢ ከምኡ’ውን 

ኣመጋግባና ብስሩዕ ምቁጽጻር። 
- ሚዛን ኣካላት ምቁጽጻርን ብስሩዕ ኣካላዊ 

ምንቅስቓስ ምዝውታርን፡
- ብኣፍ ዝውሰዱ መድሃኒታት ብግቡእ 

ዓቐን ምጥቃምን ብግቡእ ምዕቃብን፡
- ብሓኪም ዝተኣዘዘልና መድሃኒት 

ኢንሱሊን ከምቲ ዝተሓበረና ብግቡእ 
ምዕቃብን ምጥቃምን፡
- ሓገዝ ንምርካብ ንኣባላት ስድራቤትን 

መቕርብን ምሕባር፡
- እቲ ሕማም ከስዕቦ ዝኽእል ሓልክታት 

ንምጉዳል፡ ብተኸታተሊ ሕክምናዊ 
መርመራ ምግባር። ኣብ ሰለስተ ወርሒ 
መርመራ ሄሞግሎቢን (A1C)፡ ናይ ዓይኒ፡ 
ጸቕጢ ደም ወዘተ ምግባር። 
ኣወሳስዳ ኢንሱሊን
- መጀመርታ እቲ መድሃኒት ዓይነቱን 

ዝተበላሸወ ከይከውንን ምርግጋጽ።
- ኢንሱሊን በብእብረ ኣብ ክልተ ምናት፡ 

ኣብ ክልቲኡ ሰለፍ፡ ኣብ ከባቢ ሕምብርቲ፡ 
ኣብ መቐመጫን ዶሶን ብምውጋእ 
ክንወስዶ ይከኣል። 
- ኣብ ክልተ ምናት ከምኡ’ውን ኣብ ክልተ 

ሰለፍ ምስ እንወስዶ፡ ነቲ መርፍእ ናይ 45 
ዲግሪ ኣቕኒንና፣ ኣብ የማናይን ጸጋማይን 
ከባቢ ሕምብርቲ፡ ኣብ መቐመጫን ደሶን 
ድማ ናይ 90 ቀጥ ኣቢልና ክንወግኦ 
ይምረጽ። 
- ኩሉ ግዜ ክንወግእ እንከለና፡ ቆርበትና 

ብኽልተ ኣጻብዕትና ወጢርና ንላዕሊ ሓፍ 
ክነብሎ ኣለና። 
- ኣብ መዝሓሊ ዝጸንሐ ኢንሱሊን 

ንዝተወሰነ ካልኢት ብኸብዲ ኣእዳውና 
ሸፊንና እናዞርና ክነምቖ ኣለና። ምሕቋን ነቲ 
መድሃኒት ካብ ጥቕሚ ወጻኢ እዩ ዝገብሮ። 
- ሓንሳብ ዝተጠቐምናሉ መርፍእ ካልኣይ 

ግዜ ምስ ዘይንጥቀመሉ ተመራጺ እዩ። 
ክንጥቀመሉ ምስ እንግደድ፡ ኣብ ውሽጢ’ቲ 
ስሪንጅን መርፍእን ተረፍ ኢንሱሊን 
ከይህሉ ካብ 2 ክሳብ 3 ሳዕ ኣየር ክኣትዎ 
ክንስሕቦን ክንጸቕጦን ኣለና። ኣብ ውሽጢ 
ተረፍ ኢንሱሊን ከም ዘየለ ክሳብ ዘየረጋገጽና 
ካልኣይ ግዜ ክትጥቀመሉ ቅኑዕ ኣይኮነን።
- ካልኣይ ግዜ ንምውጋእ እትጥቀመሉ 

ስሪንጅ፡ ኣብ ከባቢ ሕንብርቲ 
እንተዘይተወጋእካሉ ተመራጺ ይኸውን። 
- ኢንሱሊን ቅድሚ ምምጋብና ኣብ ዘሎ 

ናይ 30 ክሳብ 45 ደቓይቕ ኢና ክንወስዶ 
ዘለና። 
- ኢንሱሊን ወሲድና ከይተመገብና 

ምውዓል ኣብ ሃለፍታ ከም ዘእቱ ክንዝንግዕ 
የብልናን። 

             ምንጪ፦ health line             ምንጪ፦ health line

ማህደር ጀጋኑማህደር ጀጋኑማህደር ጀጋኑማህደር ጀጋኑ
ሽሞንዲ ዑቕባሚካኤል ሽሞንዲ ዑቕባሚካኤል 

ወዲ-ማጆር፡ ነጸብራቕ ጅግንነት ተጋዳላይ
ኣብ ሳልሳይ ክፋል ዓንቀጽ ናይዚ 

ኣርእስቲ’ዚ፡ ሰራዊት ህዝባዊ ግንባር ኣብ 
ቀዳማይ ወራር ጸላኢ ካብ ደቡብን 
ሰይድሽን ስሒቡ ንሰሜናዊ ግንባር 
ከም ዘደልደሎ፣ ጸላኢ ድማ ብምስሓብ 
ተጋደልቲ ፍናን ረኺቡ ነቲ ኣብ ከባቢ 
ኣስመራ ዝጸንሐ ሓይሊ ብደቡብን ደቡባዊ 
ምዕራብ ኤርትራን ምስ ዝኣተወ ገዚፍ 
ሓይሊ ደሪዑ ካልኣይ ወራር ንምጅማር 
ክቀራረብ ከም ዝጀመረ፣ ኣቐድም ኣቢሉ 
ቅድሚ ቀዳማይ ወራር፡ ጸላኢ ኣብ ወርሒ 
ግንቦት 1978 ንተሓኤ ካብ ዓዲቝንጺ 
ደፊኡ ክሳብ ደቂሻሓይ ተቘጻጺሩ ኮፍ 
ኢሉ ከም ዝነበረ፣ እቲ ኣብ ቀዳማይ 
ወራር ብሕሞራን ሽረን ናብ ከተማታት 
ምዕራብ ዝገስገሰ ሓይሊ’ውን ባረንቱ 
ንድሕሪት ገይሩ ድሉክ ከም ዝዓረደ፣ 
ኣሃዱታት ህዝባዊ ግንባር ከኣ ነቲ ንተሓኤ 
ደፊኡ ኣብ ደቂ ሸሓይን መቐርካን 
በጺሑ ዝነበረ ሓይሊ ጸላኢ ጸራሪጉ 

ናብ መበገሲኡ ከም ዝመለሶ፣ ጸላኢ ግን 
ኣብ ኣስመራ ወጻእተኛታት ወተሃደራዊ 
ኣማኸርትን ዓለምትን ዓዲሙ ንኻልኣይ 
ወራር ልዑል ምድላዋት ከም ዝቐጸሎ፣ 
ብኣንጻሩ ህዝባዊ ግንባር’ውን ንህዝብን 
ተጋደልትን ብዛዕባ ጥቕምን ኣገዳስነትን 
ስትራተጂያዊ ምዝላቕ ከተንቅሕን ናይ 
ኣእምሮኣዊ ምቅርራብ ክገብርን ከም 
ዝጎስጐሰቶ፣ ከም ውጽኢቱ ድማ ካልኣይ 
ወራር ምስ ተጀመረ ተጋዳላይ ምስ ምሉእ 
ሞራሉ ካብ ዕላበርዕድን ከረንን ኣዝሊቑ 
ኣብ ግዝግዛን ዓጎምበሳን ዓሪዱ ብጅግንነት 
ከም ዝተዋግአ ተሪኽና። መቐጸልታ ናቱ 
እንሆ፥
ብወገን ምብራቕ ዝወፈረ ገዚፍ ሓይሊ 

ጸላኢ፡ ኣብ ማዕሚደ ተዓጊቱ ሕሱም 
ትርኢት ረኣየ።  ተጋዳላይ ኢሳይያስ 
ኣፈወርቂ (ሕጂ ፕረሲደንት ሃገረ 
ኤርትራ) “ኣብ ወተሃደራዊ ግጥማት 
ክትደፍእን ክትድፋእን ዝነበረን ዘሎን 
እዩ፣ ድሕሪ ሓጺር ናይ ምርብራብ እዋን 
ግን እቲ ዅነታት ናብ ረብሓ ሰውራ 
ኤርትራ ክቕየር እዩ” ክብል ንመድረኽ 
ምዝላቕ ገለጾ። ነዚ ቃላት’ዚ ከስምረሉ 
ኸሎ፡ ከምቲ ልዕል ኢሉ ዝተገልጸ ኣብ 
ህዝቡን ሰራዊቱን ስለ ዝተኣማመነ ጥራይ 
እዩ። ብዘይካ’ዚ መግለጺ’ዚ፡ ኣብ ፍሉይ 
ጽሑፋት ህዝባዊ ሓይልታት ንዘስፈራ 
ሰረተእምነት ውድብ እትዅልዕ ሓጻር 
ሓይሊ ሓሳብ ምጥቃሳ’ውን ኣገዳሲት 
እያ። ንሳ፥ “ንሕና ኢደበይዛ ናይ ምዕራብ 
ወይ ናይ ቻይና ኣይኮንናን” ክብል 
ንዘየወላውል መርገጺ ናይቲ ውድብ 
ኣነጺሩዎ ነበረ። በዚ መሰረት፡ እቲ ውድብ 
ናጽነት ንምምጻእ ዝነበረቶ ሓንቲ እምነት 
ኣብ ንቕሓት፡ ውዳበን ብቕዓትን ህዝቡን 
ሰራዊቱን ጥራይ ዝምርኮስ ምዃኑ 

ዮሃንስ ተኽለሰንበት

ተጋደልቲ ኣብ ጕዕዞ

ኮሎኔል ኢሳቕ ገብረ (ወዲ ሽዋ)

ይበርሃልና። ሰባት እንተ ኣሚኖም፡ እንተ 
ነቒሖም፡ እንተ ተወዲቦምን ዓጢቖምን 
ዓጋቲ ሓይሊ የብሎምን። ኣብቲ 
ተጋዳላይ ብጐረሮ ዝተሓናነቐሉ ዝነበረ 
ተኣፋፊ መድረኽ ኵነታት ናይ ካልኣይ 
ወራር ንኣብነት፡ ካብቶም ቈሲሎም ኣብ 
ሕክምና ተዓቚቦም ዝነበሩ ታጋደልቲ 
መውጋእቶም ከየሕወዩ ናብቲ ውግእ 
ይኣትዉ ነበሩ። ብኢደወነኖም ካብ 
ሕክምና መሊቖም ኣብቲ ዓውደ-ውግእ 
ይስለፉ ካብ ዝነበሩ ሓደ ወዲ-ማጆር እዩ። 
ወዲ-ማጆር፡ ክሳብ’ቲ ኣብ ውግእ በለዛ 

ተሃሪሙ ናብ ሕክምና ፍልፍል ዝወረደሉ 
ግዜ ኣርባዕተ ሳዕ ኣብ ግጥም ዓውደ-
ውግእ ከም ዝቘሰለ ተሪኽና ነይርና። ኣብ 
ምዝላቕ ካልኣይ ወራር’ውን መቝሰልቲ 
ኣጋጢሙዎ ኣብ ሕክምና ውድብ ኣብ 
ኣፍዓበት ነበረ። ሽዑ ተጋዳላይ፡ ነቲ 
ካብ ከባቢ ኣስመራን ከባቢ ባርካን ኣብ 
ሓደ ተጠርኒፉ 508 ግብረሃይል ዝብል 

መጸውዒ ወሲዱ ናብ ኣፍዓበት 
ገጹ ዝገስገሰ ሓይሊ ኣብ ዓጎምበሳን 
ከባቢ ሩባ ዓንሰባን ዓጊቱ ይከላኸሎ 
ነበረ። ብወገን ኣዝሃራን ማዕሚደን 
እውን ተመሳሳሊ። ወዲ-ማጆር 
ከኣ፡ ብሰንኪ’ቲ ዝካየድ ዝነበረ 
ከቢድ ወተሃደራዊ ዅነታት ኣብቲ 
ሕክምና ረጊኡ ክሕከም ሕልናኡ 
ኣይፈቐደሉን። ነቶም ምስኡ ዝነበሩ 
ብእግሪ ክንቀሳቐሱ ዝኽእሉ ህሩማት 
(ከም ብዓል ዮሃንስ ተኽልሰንበት) 

እናረኸበ፡ “ኣታ እንታይ ንገብር ኣለና! 
ሰብ’ኮ ትዋጋእ እያ ዘላ፣ ንኺድ ንዑናይ!” 
ብምባል ከም ዝላዓሉ ገበሮም። ንሳቶም 
ብወገኖም፡ ኣብ ቀረባ ስለ ዝጸንሑ ብዘይ 
ፍቓድ ሓኪም ሞሊቖም ትኽ ኢሎም 
ናብቲ ናብ እሳተ-ጎመራ ተቐይሩ ዝነበረ 
ግጥም ናይ ማዕሚደ ኣምርሑ።
ጸላኢ፡ ካብ ማዕሚደን ኣዝሃራን ግድን 

ክጽረግ ነይሩዎ። ምኽንያቱ፡ እቲ 
ኣብ ፍልፍል (ሰሜናዊ ባሕሪ) ዝተረፈ 
ክፍልታት ውድብ ንብረቱን ሰቡን 
ጠርኒፉ ናብ ኣፍዓበት፡ ብሓፈሻ ናብ 
ሳሕል በዚ ከባቢ’ዚ ጥራይ እዩ ከዝልቕ 
ዝኽእል። ስለ’ዚ ነቲ ኣገዳሲ መስመር 
ንምኽፋት ካብ ዝተፈላለያ ብርጌዳት 
ተሳሒበን ብዝመጽኣ ሓይልታት ኣብቲ 
ቦታ ወሳኒ ግጥም ተኻየደ። ብዓል ወዲ-
ማጆር ኣብቲ ቦታ ክበጽሑ ከለዉ፡ ጸላኢ 
ተዓጊቱ ጥራይ ዘይኰነ ከቢድ ክሳራ 
ወሪዱዎ ጸንሐ። ግን ገና ታንክታት 
ጸላኢ ይወዳደባ ስለ ዝነበራ፡ ብወገን 
ተጋደልቲ ኸኣ ጸረ-መጥቃዕቲ ክውሰድ 
ምድላዋት ክግበር ጸንሐ። እቶም ካብ 
ሕክምና ሞሊቖም ናብቲ ቦታ ዘርከቡ 
ጕጅለ ወዲ-ማጆር ከኣ ጽቡቕ ኣጋጣሚ 

4ይ ክፋል

ኮይኑሎም ኣብቲ ጸረ-መጥቃዕቲ ተሳተፉ። 
ብፍላይ ወዲ-ማጆር፡ ምስቶም ናብ 

ታንክታት ጸላኢ ዘጥቅዑ ሓቢሩ 
ብምህጃም፡ ኣብ ውሽጢ’ቲ ውግእ ዓለለ። 
ክፋል ናይተን ታንክታት ክማረኻ ከለዋ 
ካልኦት ድማ ሓረራ። እቲ ጸረ-መጥቃዕቲ 
ብቕልጣፈኡ ኰነ ኣብ ልዕሊ ጸላኢ 
ብዘውረዶ ክሳራ ንተጋዳላይ ዘሐበነ 
ስራሕ ከም ዝነበረ፡ ሓደ ካብቶም ካብ 
ሕክምና ሞሊቝ ኣብቲ ግጥም ዝተሳተፈ 
ዮሃንስ ተኽልሰንበት ይምስክር። 
ንተግባራት ውጉኣት ዮሃንስን 

ወዲማጆርን ኣብነት ብምውሳድ ሓካይም 
ሰውራ ክገልጹዎም ከለዉ፥ “ተጋዳላይ 
ተወጊኡ ናብ ሕክምና ምስ ኣተወ፡ 
ቍስሉ ኣብ ምሕዋይ ኣይድንጕን እዩ። 
እቲ ምስጢር ፍሉይ ሕክምና ስለ ዝነበረና 
ወይ’ውን ፍሉይ መግቢ ይምገብ ስለ 
ዝነበረ ኣይኰነን፣ ኣብ ሕክምና እታ 
ዝበለጸት ተባሂላ ንውጉኣት ትቕረብ 
መግቢ ሻሂ እያ ነይራ። ግን ሞራል 
ነይሩ፣ ነቲ ናይ መውጋእቲ ከም ቀሊል 
ይርእዩዎ ስለ ዝነበሩ፡ ናታቶም መንፈስን 
ልዑል ሞራልን ነቲ ማህረምቶም 
ብቐሊሉ ንኽሓዊ የቀላጥፎ እዩ። ብፍላይ 
ገሊኦም ከይሓወዩ ሞሊቖም ናብ ግንባር 
ይኸዱ’ሞ፡ ኣብኡ ብኣጋር ሓካይም 
ኣቝሳሎም እናኣሕጸቡ የሕውዩዎ” 
ብምባል ይገልጹዎ። ወዲማጆር ከኣ ሓደ 
ካብቶም ዕሉላት ኣቝሳሎም ከየሕወዩ 
ካብ ሕክምና ናብ ግንባር ብተደጋጋሚ 
ዝሞልቁ ተጋደልቲ ነበረ። እዛ ኣብ 
ማዕሚደ ዝፈጸማ ተግባር ፈላሚት 
ኰይና፡ ኣብቲ ስዒቡ ዝቐጸለ ታሪኹ’ውን 
ብተመሳሳሊ ኣገባብ ቀጸለ።
ጸላኢ ኣብ ውግእ ማዕሚደን ኣዝሃራን 

ተሓምሺሹ ናብ መዕጥር ገጹ ምስ ሃደመ 
እቲ ኣብ ሰለሙና ተሪፉ ዝነበረ ክፍልታት 
ውድብ ብሰላም ኣዝለቐ። ወራራት 
ጸላኢ ግን ኣብዚ ደው ኣይበለን። 
ግብረያል 505-ሀ ሰራዊት ጸላኢ ኣብ 
መራኽብ ተሳፊሩ ካብ ባጽዕ ነቒሉ 
ማርሳ ተኽላይ ክራገፍ ጀመረ። ካብኡ 
ብምቕጻል ናብ እማህሚመ ብምእታው 
ንክፍልታት ውድብ መስመር መንገዲ 
ብምብታኽ ሓደጋ ወደቖ። ሰራዊት 
ህዝባዊ ግንባር’ውን ደጀኑ ንምድሓን ካብ 
ግንባር ግዝግዛን ኣፍዓበትን ስሒቡ ናብ 
ሕዳይን ሰሜናዊ ምብራቕ ሳሕልን ገጹ 
ተቐዳደመ። 
ሓደ ካብቲ ኣባል ብርጌድ 23 ነበር ስዉእ 

ተጋዳላይ ወዲማጆር ዝዝከረሉ መስርሕ፡ 
ጸላኢ ናብ ፋሕ ንኸይኣቱ ኣብ ዝተገብረ 
ቅድድም እዩ። ኣብቲ ናይ 12 ሰዓታት 
ጕዕዞ፡ ወዲማጆር ጀሪካን ማይ ኣብ ማእገሩ 
ተሰኪሙ፡ ከይደኸሙ ነዊሕ ይጐዓዙ ካብ 

ዝበሩ ጀጋኑ ውፉያት ምዃኑ ብጾቱ 
ይዝክሩዎ። ድሕሪ’ዚ እቲ ንጸላኢ ክዓግት 
ዝጐየየ ዝተፈላለየ ኣሃዱታት ህዝባዊ 
ግንባር፡ ኣብ ግሬቶ፡ ወዲጋንን ከባቢታት 
ፍጻመታትን ብርቱዕ ናይ 
ምክልኻል ግጥም ኣካየደ። 
እቲ ኣብ ፋሕ ዝነበረ 
ክፍልታት ውድብ ድማ 
ብጎቦታት እናሰናጠቐ ናብ 
ሰሜናዊ ምዕራብ ክወጽእ 
ጀመረ። 
ግን፡ ንብረትን ተሽከርከርትን 

ንኸተውጽእ ጥጡሕ 
መንገዲ ክህሉ ነይሩዎ። ነዚ 
ንምትግባር፡ ተጋዳላይ ኣብ 
ልዕሊ ጸላኢ ብዝፈነዎ ዝተወሃሃደ ጸረ-
መጥቃዕቲ፡ ሰራዊት ጸላኢ ካብቲ ጎቦታት 
ናብ ጎላጕል ተደፊኡ ወረደ። ኣብ ፋሕ 
ዝጸንሐ ንብረት ውድብ እውን ጽርግያ 
ተሰሪሑሉ ብቐብሪውአት ኣቢሉ ናብ 
ውሑስ ቦታ ገዓዘ።
ኣብቲ ጸላኢ ብተጋደልቲ ተደፊኡ 

ካብ ላዕሊ ንታሕቲ ዝወረደሉ ግዜ፡ 
ወዲማጆር “ጥይትና ኣይንኽሰር፡ ንጸላኢ 
መንደረጋሕ ይኣኽሎ” እናበለ ብጾቱ 
ወዲቡ ብደናጉላ ከይተረፈ ተዋግአ። 
ኣብቲ ጸረ-መጥቃዕቲ ዝተኻየደሉ ግዜ 
ኸኣ ሰለፉ ተወጊኡ ናብ ሕክምና 
ኣተወ። ግን ከኣ ሕጂ’ውን ከይሓወየ 
ቀልጢፉ ናብ መስርዑ ተመልሰ። 
ብኸምዚ ኣገባብ ይጐዓዝ ስለ ዝነበረ፡ 

ወዲማጆር ካብ ንጡፍ ስራሕ በዂሩ 
ኣይፈልጥን። ኣብ ርሱን ውግእን ርሱን 
ማእተቶን ንወዲማጆር ቀዲሙ ቅድሚት 
ዝስራዕ ተጋዳላይ ኣይነበረን። ማይ 
ንምውራድ ጀሪካን ኣብ ምልዓል ቀዳማይ 
ይርከብ። ናውቲ ማእቶት ኣብ ምልዓል 
ቀዳማይ ወዲማጆር እዩ። ኣብ ተዅሲ 
ኢዱ ዘይሕውሰላ ጠበንጃ ኣይነበረትን። 
ኣብ ከላሽን ከላሽን፡ ኣብ ብሬን ብሬን፡ ኣብ 
ኣርፒጂ ኣርፒጂ ኣልዒሉ ዝገጥም ምኩሕ 
ተዋጋኣይ ነበረ።
ጥይት ንወዲማጆር ኣይትስሕቶን እያ፣ 

ከም ከልቢ ደልያን ሸቲታን እያ ትረኽቦ። 
ካብ ቅድሚ ምዝላቕ ጀሚሩ ክሳብ 
ህዝባዊ ሰራዊት ናብ ሳሕል ተመሊሱ 
ቀዋሚ ድፋዓት ኣጽኒዑ ዝተረባረበሉ 
ተደጋጋሚ ግዜ መውጋእቲ ኣጋጠሞ። 
ድሕሪ ሓምሻይ ወራር ኣብ ዝተወስደ 
ናይ ምጥቃዕ ስጉምቲ (ተበግሶ) እውን 
መውጋእቲ ኣጋጢሙዎ እዩ። 
እቲ ኣብ ድሕሪ ሓምሻይ ወራር 

ኣብ ግንባር ናቕፋ ዝተወስደ ናይ ጸረ-
መጥቃዕቲ ተበግሶ፡ ገዚፍ ዓወታት 
ዝተሓፍሰሉ ኣብ ታሪኽ ፍሉይ ምዕራፍ 
ዘለዎ መድረኽ እዩ። ሰራዊት ህዝባዊ 
ግንባር ካብ ምዝላቕን ምክልኻልን ተሳጊሩ፡ 
ናብ ሓድሽ መድረኽ ከማዕዱ ዝገበረ 
ምዕራፍ። ንጸላኢ ካብ የማናይ ግንባር 
ከባቢታት ፈርኔሎ ጸራሪጉ ክሳብ ሕዳይ፣ 
ካብ ሸነኽ ጸጋም ድማ ካብ ጨጓር ታባ፡ 
ኮሚንታንግን ኢትተሓልበብን ፈንቂሉ 
ምስ ጸጋማይ ግንባር ተወሃሂዱ ክሳብ እንዳ 
ጀማሂር ደፊኡ ንቕድሚት ዝገስገሰሉ 
ገዚፍ ጸረ-መጥቃዕቲ ነበረ። ብፍላይ እቲ 
ብናሮ ተጠውዩ ንጸላኢ ብድሕሪቱ ዝሃረመ 
ሓይሊ ህዝባዊ ግንባር፡ ንገስጋስ ናይቲ 
መጥቃዕቲ ትንፋስ ዝሰዅዐ ብምንባሩ 

ኣብ ታሪኽ ዓውደ-ውግእ ህዝባዊ ሰራዊት 
ተዘካሪ እዩ። ዝዓበየ ክፋል ናይቲ ጸላኢ 
ኣብ ሩባ ሕዳይ ኮሚሩዎ ዝነበረ ኣጽዋር 
ምስ ተተኰስቱን ስንቅን፡ ኣብ ኢድ ህዝባዊ 
ግንባር ስለ ዝወደቐ፡ ኣብ ምምሕያሽ ዕጥቂ 
ተጋዳላይ ቀሊል ዘይኰነ ለውጢ ኣምጽአ። 

በዚ ምኽንያት ሞራል ተጋዳላይ ሓፍ 
ዝበለሉ መድረኽ’ዩ እውን ዝነበረ። 
ኣብቲ ዕዉት ተበግሶ’ቲ፡ ኣሃዱታት ብዓል 

ወዲማጆር ብየማናይ ግንባር ናቕፋ እየን 
ኣትየን። ብሮራ፡ ቤት ሕመድን ጠባይትን 
ኣቢለን ብምእታው ንጸላኢ ብድሕሪት 
ሃጀማኦ። ብፍላይ ሓንቲ ጋንታ ናይ ብዓል 
ዮሃንስ ተኽልሰንበት፡ ነተን ኣብ ብራኸ 
ዘለዎ ቦታ ደይበን ዓሪደን ዝነበራ ታንኪታት 
ንምዕናው ተመዘዘት። ከምቲ ትጽቢት 
ዝተገብረላ ኸኣ ነተን ታንክታት ኣብ 
ውሽጢ ሓጺር ግዜ ደምሰሰተን። እታ ጋንታ 
ነቲ ኵነታት ኣብ ከምዚ ዝበለ ደረጃ ምስ 
ኣብጽሐቶ እተን ብድሕሪት ዝተኸተላኣ 
ጋንታታት ናይታ ሓይሊ ከርክባኣ ካብ 
መጸበዪ ቦታአን ነቐላ። ግን፡ እታ ጋንታ 
ብሓንቲ ዘይበጽሓታ ገና ኣብ ርሑቕ 
ዝነበረት ካልእ ታንኪ ናይ ጸላኢ ቦምባ 
ተደርብዩዋ ሓደጋ ኣጋጠማ። ወዲማጆርን 
ዮሃንስ ተኽለሰንበትን ዝርከቡዎም ገለ 
ተጋደልቲ ናይ መውጋእቲ ሃስያ ወረዶም። 
ዶ/ር ኣለም ተኽሉ ብዛዕባ ስዉእ 

ተጋዳላይ ዳዊት ካሕሳይ (ወዲ ማጆር) 
ዘኪራ ክትትርኽ ከላ፥ “ወዲማጆር ተወጊኡ 
ክመጽኣና ኸሎ፡ እቲ ጥዑይ ዝበሃል 
ኣካላቱ’ውን ኵሉ ናይ መውጋእቲ በሰላ 
ዝመልአ እዩ። ክትሕክሞን ክትሓጽቦን 
ከለኻ ጥዑይ ቆርበት ኣይትረኽበሉን። ግን 
ነታ ዝተሸቓቐጠት ኣካላቱ ሒዙ ቍስሊ 
ከየሕወየ ሞሊቑ ናብ ድፋዕ ይምለስ፡ … 
” ትብል።
ኮ/ል ኢሳቕ ገብረ (ወዲ ሽዋ) ብወገኑ፡ 

ምስጢር ናይቲ ዝኸይድ ዝነበረ ጽኑዕ 
ዕጥቃዊ ቃልሲ፡ ምስ ተወፋይነት 
ወዲማጆርን ንዕኡ ዝመስሉ ሓርበኛታትን 
ኣተሓሒዙ ይገልጾ፥ “ወዲማጆር፡ ካብቲ 
ኣብ ግዜ ሰላም ውዑይ ባህርያቱ ኣብ 
ግዜ ውግእ ድማ ጸባ ዘስትየካ ፍሉይ 
ፍጥረት እዩ ነይሩ፡” ድሕሪ ምባል፡ እቲ 
ሒደት ዝብዝሑ ተጋዳላይ ኣንጻር ጸላኢ 
ብኸመይ ኣገባብ እናተራብሐ ይዋጋእ 
ከም ዝነበረ ይትንትን። ሓደ ተጋዳላይ 
ን14 ወተሃደራት ጸላኢ ክገጥም ጸኒሑ፡ 
ተወጊኡ ሓውዩ ናብ ስራሕ ክምለስ ከሎ 
ድማ ብዕጽፊ ብ28 ይራባሕ። ሳልሳይ ግዜ 
ተወጊኡ ሓውዩ ናብ መስርዑ ክምለስ ከሎ 
ድማ ሰለስተ ዕጽፊ ይኸውን ኣሎ ማለት 
እዩ። ምኽንያቱ ተጋዳላይ ክሳብ’ታ ትንፋሱ 
ኣብቂዐ ኢላ ካብ ስጋኡ ትወጽእ፡ ቀጻሊ 
ኣብታ ዝኽእላ ዓውዲ ኣብ ምብርካት እዩ 
ዕምሩ ዘሕልፋ። 

ይቕጽልይቕጽል

ሕብራዊት ብርዒሕብራዊት ብርዒሕብራዊት ብርዒሕብራዊት ብርዒ
ሃብተሚካኤል ዕቝባስላሴሃብተሚካኤል ዕቝባስላሴ

ኦቲዝምሊዮ ካነር ንኦቲዝም ብሰፊሑ ዘጽንዐን 
ዝገለጸን ናይ መጀመርታ ተመራማሪ 
ተባሂሉ ይግለጽ። ኣብ 1943 ሓደ ጽሑፍ 
ኣሕቲሙ። ኣብ እቲ ጽሑፉ ድማ 
ንመጀመርታ ግዜ “ኦቲዝም” ዝብል ቃል 
ምሂዙ - ንፍሉይ ባህርያት ዘለዎም ጉጅለ 
ህጻናት ንምግላጽ። 
ሕማም ኦቲዝም ኣብ ቀዳሞት ሰለስተ 

ዓመታት ዕድመ ደቂ-ሰብ ዘጋጥም 
ኣብ ስርዓት መትንታት ዝርአ ዘይስሩዕ 
ምዕባለ ሓንጎል እዩ። ንንቡር ንጥፈታት 
ሓንጎል ድማ ይትንክፍ። ጠንቂ ሕማም 
ኦቲዝም ብልክዕ ንምፍላጥ ሊቃውንቲ 
ስነ-ሕክምና ክሳብ ሕጂ ዝጽዕሩሉ ጉዳይ 
እኳ እንተኾነ፡ ተወርሶኣዊ ባእታታት ግን 

እቶም ቀንዲ ጠንቂ ናይዚ ሕማም ከም 
ዝዀኑ ይግለጽ። ብተወሳኺ’ውን ኣብ 
ስርዓተ መትንታት ዘጋጥም ጉድኣት ካልእ 
ምኽንያት ክኸውን ከሎ፡ ኣመጋግባን 
ኣብ ክታበታት ዝርከብ ሜርኩሪን እውን 
ካልኦት ምኽንያታት ክኾኑ ከም ዝኽእሉ 
ይግለጽ’ዩ። ይኹን’ምበር፡ እዞም ዳሕረዎት 
ጠንቅታት ክሳብ ሎሚ ብሕክምናዊ 
ኣገባብ ዝተረጋገጹ ኣይኮኑን። ብፍላይ 
ምስ ክታበት ተታሓሒዙ ኣዝዩ ብዙሕ 
ስክፍታታት ይመጽእ እኳ እንተኾነ፡ 
ነቲ ሕማም ጠንቂ ክኸውን ከም ዘይክእል 
ግን ሰብ ሞያ ሕክምና ይሕብሩ እዮም። 

ኦቲዝም ዘጋጠሞ ህጻን ኣብ መበል 18 
ወርሑ ብዘርእዮ ምልክታት እዩ ክንጸር 
ዝጅምር። ንኦቲዝም ኣብ ምፍዋስ ዝግበር 
ሓገዝ ከም ቀንዲ ኣገባብ ፍወሳ ዘይኮነስ፡ 
ነቲ በዚ ሕማም ዝተጠቕዐ ሰብ ዘጋጥሞ 
ጸቕጥን ካልእ ስምዒታትን ንምቅላል እዩ 
ረብሓኡ። እቲ ቀንዲ ኣገባብ ፍወሳ ናይዚ 
ሕማም፡ ኣብቲ እቲ ሕሙም ዘንጸባርቖም 
ምልክታት ተመርኲሱ ዝካየድ ናይ ስነ-
ኣእምሮ ፍወሳ እዩ። 
ፍሉይ ዝኾነ ኣመጋግባ ምዝውታር 

ሓደ ካብቲ ኣሉታዊ ሳዕቤናት ዘይብሉ 
ኣገባብ እዩ። በዚ ሕማም ዝተጠቕዑ ሰባት 

ጸቕጢብዛዕባ ጭንቀት ዘጽንዑ ሰብ ሞያ 
ብቐንዱ ናይ ስነ-ኣእምሮ ሓካይም፡ ኣብ 
ምፍላጥን ምሕካምን ጸገማት ጭንቀት 
ወይ ጸቕጢ ዝተፈላለዩ ሓገዛት የካይዱ 
እዮም። ሕማም ጸቕጢ ንመላእ ኣካላትካ 
ማለት ንኵነተ-ኣእምሮኻ ሓሳባትካ፡ 
ባህርያትካን፡ ደጋዊ ኣካላትካን ዘጥቅዕ 
ሕማም ምዃኑ ይገልጹ። ሕማም ጸቕጢ 
ንኣመጋግባኻን ድቃስካን ይጸሉ። ኣብ 
ነብስኻን ኣብ ነገራትን ዘለካ ኣረዳድኣ 
ዘዘናብል ሕማም እዩ። ጸቕጢ ከም ካልኦት 
ሕማማት ደረጃኡ ክፈላለ ይኽእል። 
እቲ ዝኸፍአ ሕማም ጸቕጢ ኣብ 
ስራሕካ፡ ኣመጋግባኻን፡ ስሩዕ ህይወትካን 
እናእተወ ዕንቅፋት ክፈጥረልካ ዝኽእል 
ክኸውን ከሎ፡ እቲ ኻልእ ድማ ንነዊሕ 
ግዜ ዝጸንሕ ግን ከኣ ኣሸጋሪ ዝዀነ 
ሳዕቤን ዘይብሉ ዓይነት ጸቕጢ እዩ። 
ጠንቂ ጸቕጢ ብንጹር ዘይፍለጥ’ኳ 
እንተኾነ፡ ነጸብራቕ ናይ ዘሕዝን ፍጻመ 
ወይ ኣጋጣሚ ምዃኑ ክኢላታት ስነ-

ኣእምሮ ይዛረቡ። ምልክታት ጸቕጢ 
ዝኸዱን ዝመጽኡን እዮም። ጸቕጢ 
ኩሉ ግዜ ብዝተሓዋወሰ ስምዒት ናይ 
ምሕዛን ወይ ምቕዛን ዝጅምር ኰይኑ፡ 
ምስ ግዜ እናበርተዐ ይኸይድ። እቲ 

ሕማም ክጅምር ከሎ፡ እቲ ሰብ ድቃስ 
ክኣብዮ ወይ ካብ ንቡር ንላዕሊ ክድቅስ 
ይኽእል። ምቅይያር ባህርያት ኣመጋግባ፡ 
ተስፋ ምቑራጽ፡ ትሑት ነብሰ-ክብሪ 
ምህላው፡ ረሸሽ ምባል፡ ምስ ሰባት 

ምግርጫው፡ ሸቐልቀል ምባል፡ ተገዳስነት 
ምጉዳል፡ ትሑት ኣተኵሮ ኣብ ጉዳያት 
ወዘተ፡ ኣብ መብዛሕትኦም ሰባት ዝኽስቱ 
ምልክታት ክኾኑ ከለዉ፡ ፈተነ ነብሰ 
ቅትለት እቲ ዝኸፍአ ምልክት ጸቕጢ 
ምዃኑ ክኢላታት ይገልጹ። ብምሒር 
ጸቕጢ ዝሳቐዩ ሰባት ብውሕዱ ክልተ 
ካብ’ዞም ኣብ ላዕሊ ዝተጠቕሱ ምልክታት 
ንኽልተ ዓመት ወይ ልዕሊኡ ከርእዩ 
ይኽእሉ። ውጡር ጸቕጢ ዘለዎም 
ሰባት ብዛዕባ ነብሶም ኮነ ካልኦት እወታዊ 
ኣተሓሳስባ የብሎምን። ሕማም ጸቕጢ 
መድሃኒትን ምኽርን ሓዊስና ክንፍውሶ 
ይከኣል እዩ። 
መድሃኒት ነቲ ኣብ ኣእምሮና ዘጋጥም 

ኬሚካላዊ ዘይሚዛናውነት ንምፍዋስ 
ክንጥቀመሉ ከለና፡ ምኽሪ ድማ ኣብ 
ህይወትና ንዘጋጥሙና ውልቃዊ ጕዳያት 
እወታዊ መረዳእታ ክህልወና ይሕግዘና።
 ዝተፈላለዩ ጸረ-ጸቕጢ መድሃኒታት’ኳ 

እንተለዉ፡ ዘኸትልዎ ግዜያዊ ጎድናዊ 

ሳዕቤን ምህላዉ ምግንዛብ ድማ ኣገዳሲ 
እዩ። ብዙሓት ሰባት ጸቕጢ ኣብ 
ዝስምዖም ግዜ፡ ሕማሞም ክሓብኡ 
ክብሉ እቲ ዝግባእ ክንክን ኣይረኽቡን። 
ስሩዕ ነብሰ ክንክን ዝገብር ሰብ፡ ምሉእን 
ኣፍራይን ህይወት ክመርሕ ዘጸግም ነገር 
የብሉን። ጸቕጢ ኣብ ዝስምዓካ ግዜ ናብ 
ሓኪም ብምኻድ፡ ዝተኣዘዘልካ መድሃኒት 
ኣብ ግዜኡ ምውሳድ። ዋላ’ውን እቲ 
መድሃኒት ብምውሳድካ ዝሓሸካ ኮይኑ 
እንተ ተሰመዓካ፡ ብዘይ ትእዛዝ ሓኪም 
መድሃኒት ከተቋርጽ ኣይግባኣካን። 
ብዘይካ’ዚ ብምኽርን ሓሳባትን ክሕግዙኻ 
ምስ ዝኽእሉ ኣዕሩኽ ወይ ጉጅለ 
ምጽንባር’ውን ካልእ ኣድማዒ ፍወሳ እዩ። 
ምስ ብቕንዕና ከማኽሩኻ ዝኽእሉ ሰባት 
ምቕራብ፡ እወታዊ ባህሪ ከተማዕብልን፡ 
ንጸገማትካ ኮነ ህይወትካ ብሓድሽ ኣገባብ 
ክትገጥሞን፡ ከም ውጽኢቱ ድማ ካብ 
ጸቕጢ ናጻ ክትከውን ሓጋዚ ኣበርክቶ 
ኣለዎ።

ብጠባይ ዝርከቡ ዕድላት
ኣብ ህይወት ዕላማኻ ንምጭባጥ 

መሳልል ክትሰግር ግድን እዩ። ሓደ 
ካብቶም ወሰንቲ ዝበሃሉ፡ ጕዳይ ጠባይ 
እዩ። ደስ ዘብልን ጥዑይን ጠባይ ዘለዎ 
ሰብ ኣቓልቦ ይስሕብን ብኻልኦት 
ይምስገንን። 
ከም ተኣማንነት፡ ክእለትን ተበግሶን 

ዝኣመሰሉ እወታዊ ባህርያት 
ብምንጽብራቕ፡ ሓደስቲ ዕድላት 
ክትከፍት ይከኣል እዩ። ብኣንጻር ናይ’ዚ 
ብሕማቕ ጠባይ ዝሃድሙ ዕድላት’ውን 
ብዙሓት እዮም።
ብዘይካ’ዚ ሓፈሻዊ ኵነታት ጥዕናኻ 

ብጠባይካን ጠባይ ናይቶም ኣብ 
መዓልታዊ ንጥፈታትካ እትረኽቦም 
ሰባትን ይጽሎ እዩ። ጠባይካ፡ ኣብ 
ህይወትካ ዘሎ ምርጫታት ከጽብቦን 
ከግፍሖን ዓቢ ተራ ኣለዎ። ካብ ምስ ገለ 
ሰባት ከተሕልፎ ዝግብኣካ ተመኵሮታት 
ክኽልክለካ፡ ብኣንጻሩ ድማ ክሳብ’ቲ 
ዝለዓለ ከም እተስተማቕሮ ክሕግዘካ 
ይኽእል። ካልኦት ሰባት ናባኻ ከም 

ብዕድመ እናወሰኹ 
ኣብ ዝኸዱሉ ግዜ ምስ 
ሰባት ርክብ ምፍጣር 
ግድን እናኾኖም ስለ 
ዝኸይድ ድማ፡ ኣብ 
መዳይ ትምህርቲ 
ይኹን ስራሕ 
ከይጽገሙ ምስ ሰባት 
ንቡር ንጥፈታት ኣብ 
ምግባር ዝሕግዞም 
ነገራት በብግዜኡ 
እናተማልአ ይኸይድ 
ኣሎ። ኣዝዩ ዝተፈለየ ባህሪ ዝውንኑ 
ግዳያት ድማ፡ ምስቲ ዘለዎም ጠባይ 
ዝሳነ እናሰርሑ ህይወቶም ኣብ ምምራሕ 

ዘይለግቡ ወይ ክፍለዩኻ ከም ዘይደልዩ 
ዝገብሮም ጠባይካ’ዩ። ንሓደ ሰብ ኣዝዩ 
ባህ ዘብል ጠባይ ኣለዎ ኢልካ ዝገለጽካዮ 
ግዜ ክንደይ ኮን ይኸውን? ከምኡ 
ዝበልካሉ ቀንዲ ምኽንያት፡ እቲ ሰብ 
ፍሕሽው፡ ደስ ዘብል፡ ምስኡ ብምህላውካ 
ምቹእነት ዝስምዓካ፡ ብቐሊል ከተዕልሎን 
ክትጻወቶን ትኽእል ስለ ዝኾነ’ዩ። ከም 
ዓርኪ፡ መሓዛን መሳርሕትን እትመርጾ 
ዓይነት ሰብ ብምዃኑ’ዩ። ከምኡ’ውን 
ኣዝዩ ሕማቕ ጠባይ ኣለዎ ኢልካ 
እትገልጾ ሰብ ይህሉ’ዩ። እዚ ዘይሕጕስ፡ 
ኩሉ ግዜ ተጻራሪ፡ ዓማጺ፡ ዘይሕዉስ፡ 
ምስኡ ብምህላውካ ምቹእነት ዘይፈጥር 
ወይ ንኽትለግቦ ዘይዕድም ክኸውን 
ይኽእል። በዚ ምኽንያት ከኣ፡ 
ብኻልኦት ተነጺጉ ይነብር። ኣብ ርእሲ 
ጠባይ ናይ ሰባት ፍርዲ ኣብ እትህበሉ 
እዋን ካልኦት ብዛዕባ ጠባይካ ፍርዲ ከም 
ዝህቡ ዘይምዝንጋዕ ጽቡቕ’ዩ። ኩሉ 
ግዜ ኣብ ማሕበራዊ ንጥፈታትና፡ ምስ 
ሓደስቲ ሰባት ርክባት ክንፍጽም ንግደድ 

ኢና። ብሓቂ’ውን 
እቶም እንፍጽሞም 
ማሕበራዊ ንጥፈታት 
ቍጽሮምን ዓይነቶምን 
ብጠባይና ዝተወሰኑ 
እዮም። ነፍሲ ወከፍና  
ብዛዕባ ውልቃዊ 
ጠባይና እንተ 
ንሕተት፡ ብኽንደይ 
ቃላት ኮን ምገለጽና?

ዊልያም ዎርድስዎርዝዊልያም ዎርድስዎርዝ ኣብ 1770 
ካምበርላንድ ኣብ ዝበሃል ከባቢ’ዩ 
ተወሊዱ። ካብ ትሑት መነባብሮ 
ዝነበሮም ስድራ ብምንባሩ ግን፡ 
ትምህርቲ ተመላሊሱ ፊደል ክቖጽር 
ዕድል ኣይረኸበን። ክቱር ናይ 
ትምህርቲ ድሌት ስለ ዝነበሮ፡ ምስ 
ኣደኡን ኣሕዋቱን ብምዃን ኣብ 
ገዛኡ ከጽንዕን ክሓናጥጥን ጀመረ። 
ሸሞንተ ዓመት ምስ መልአ፡ እታ 
መምህሩ’ውን ዝነበረት ወላዲቱ ብሞት 
ተፈልየቶ። ኣቦኡ ኣቐዲሙ ዝተፈልዮ 
ዎርድስዎርዝ፡ ሞት ኣደኡ ምሒር 
ኣሕዘኖ። ኣብ ርእሲ  ድኽነቱ ሞት 
ኣደኡ ካልእ ሰኸም ፈጠረሉ። ዘኽታም 
ኴንካ ምንባር ክኽእሎ ድማ ጻዕሪ 
ኣካየደ። ሓሙሽተ ዓመታት ብጽምዋ 
ተበሊዑ ኣሕለፈን። ብሓገዝ ናይ 
ሓወቦታቱ ድማ፡ ትምህርቲ ክቕጽል 
ከኣለ።
ኣብ ሃውሽድ ኣብ እትበሃል ቤት 

ትምህርቲ ኣመዝገብዎ። ኣብ 1783 
ኣብ መበል ዓሰርተ ሰለስተ ዕድመኡ፡ 
ዎርድስዎርዝ ናብ ቤት ትምህርቲ 
ብምኻድ ስሩዕ ኣካዳምያዊ ትምህርቱ 
ጀመረ። ንሱ ምስ ሓወቦታቱ ሕጕስ 
ናይ ትምህርቲ እዋናት ፈለመ። 
ብብርዒ ኣብ ቆጽሊ ምሕንጣጥ 
ብቘልዓኡ ዝጀመሮ ዕዮ ስለ ዝነበረ 
ኣብ’ቲ ቤት ትምህርቲ’ውን ቀጸሎ። 
ሓሳባት ስቕ ኢሎም ክውሕዝሉ 
ዝተዓዘበ ዎርድስዎርዝ ለይትን 
መዓልትን ካብ ወረቐት ከይተኣልየ 
እዋን ኣቝጸረ። እቶም ዝጽሕፎም 
ዝነበረ ድማ፡ ግጥምታት ነበሩ። 

ንመቕርቡን መምህራኑን ብዘርኣዮም 
ድማ፡ ገለ ተመሰጡ ገለ ኸኣ ተገረሙ። 
ክሳብ ዓሰርተ ሽድሽተ ዓመት ዝመልእ 
ብርክት ዝበሉ ግጥምታት ኣስፈረ። 
ብድሕሪኡ ድማ’ዩ ብዛዕባ ሕትመት 

ዘጣየቐ። ሓንቲ ካብ ግጥሚታቱ ድማ፡ 
ንሕትመት በቕዐት። ኣብ’ቲ እዋን ብርቂ 
ዝዀነ ኣካዳምያዊን ስነ ጽሑፋዊን 
ውጺኢታት ኣመዝገበ። ብእኡ ዝኣክል 
ላዕለዋይ ደረጃ ትምህርቲ ንምቕጻል 
ኣብ’ቲ ዓቢ ካምብሪጅ ዩኒቨርሲቲ 
ንኽመሃር ዕድል ረኸበ። 
ድሕሪ ክልተ ዓመት ዎርድስዎርዝ 

እኩባት ግጥምታት ዝሓዘለት 
መጽሓፍ ኣሕተመ። ብዙሕ 
ኣታዊታት’ውን ረኸበላ።  
ዎርድስዎርዝ ‘ቲንተን 
ኣቢይ’ ዝሰመያ ብልጽቲ 
መጽሓፍ ኣሕተመ። 
ብድሕሪ’ዚ ዎርድስዎርዝ 
ናብታ ‘ዘ ረክለስ’ ብዝብል 
ኣርእስቲ ዝዓየያ ብሰለስተ 
ክፋላት ዘውጸኣ መጽሓፉ 
ሰገረ። መጽሓፍ ‘ዘ ረክለስ’ 
ነዊሕ ፍልስፍናዊ ግጥምትት 
ዝሓቖፈት ነበረት። ኣብ’ቲ 
መጽሓፍ  ከም ቀንዲ ዛዕባ 
ዝጥቀስ  ድማ፡ ምትሕሓዝ  
ደቂ-ሰብን ተፈጥሮን’ዩ። 
“ፖየም ቶ ኮለሪጅ” ኣብ 
1802 ንኽብሪ ኣፍቃሪቱ 
ዝጽሓፈ መጽሓፍ’ያ። 

መርኣያ ፍቕሩ ብምዃና’ውን፡ ፍቕራዊ 
ትሕዝቶ ነበራ። 
 ብዙሕ መጽናዕታት’ውን ኣካየደ። 

መጽሓፍ ድማ ኣዳለወ። ዎርድስዎርዝ 
ኣብ 1838 ካብ ዱርሃም ዩኒቨርሲቲ 
ብሲቪላዊ ሕጊ ናይ ክብሪ ዶክተረይት 
ረኸበ። ኣብ ተመሳሳሊ ዓመት’ውን፡ 
ካብ ኦክስፎርድ ዩኒቨርሲቲ ናይ ክብሪ 
ዶክተረይት ተቐበለ። ዎርድስዎርዝ 
ሰብዓን ሰለስተን ዓመት ክሳብ 
ዝረግጽ፡ ዓሰርተ ኣርባዕተ መጽሓፍትን 
ብኣማኢት ዝቝጸር ግጥምታትን 
ኣበርከተ።

ይርከቡ። እቲ ዝያዳ ዝሰማምዖም ዓይነት 
ስራሕ ድማ፡ ምስ ግዜን ኩነታትን ዝቀያየር 
ባህሪ ዘለዎ ስራሕ ዘይኮነስ፡ ብሓደ ውሱን 
ሕጊ ተቐይዱ ዝትግበር ዓይነት ስራሕ እዩ።

ሎሚ ኣብ ERI-TV
ሰዓት መደብ

12፡00 ሃገራዊመዝሙር
12፡02 ድራማ
12፡30 ዜና (ትግርኛ)
12፡50 ዜና ስፖርት
12፡55 ማህደር
13፡30 ዜና (ዓረብ)
13፡45 ሄሎደባይ  ዋቀጥታ
15፡30 ዶክመንት
16፡00 ሞዛይክ 1ይ ክፋል
17፡00 ዜና (ትግርኛ)
17፡18 ዳህሳስና
17፡30 ዜና (ዓረብ)
17፡45 ሞዛይክ 2ይ ክፋል
19፡25 እትመትሲት--ኮም
20፡00 ዜና (ትግረ)
20፡15 ገለብ  ድሓን
21፡00 ዜናትግርኛ
21፡25 ፊልም ዘሩባቤል
22፡00 ዜና (ዓረብ)
22፡10 ዘዋሪት ካሜራ
22፡30 ዜና (እንግሊዝ)
22፡40 እንዳዝማም

ገበናት ስርዓታት ኢትዮጵያ ኣብ ኤርትራ
   ታሪኽ ግፍዕታት ገዛእቲ ምዝካር 

ዘድልየሉ ምኽንያት፡ ኣብ ሕሉፍ 
ንምንባር ወይ ቂምን ጽልኢን ንምቚጻር 
ዘይኮነ፡ ካብኡ ትምህርቲ ብምቕሳም፡ 
ኣሉታዊ ታሪኽ ከይድገም ንቕሓት 
ንምፍጣር እዩ። ብኣጋጣሚ ዝኽሪ 50 
ዓመት ህልቂት ኣስመራን ከባቢኣን፡ 
ጋዜጣ ሓዳስ ኤርትራ፡ ህልዊን መጻኢን 
ወለዶታት ኤርትራ ጥራይ ዘይኮነ 
ኢትዮጵያውያን እውን ክፈልጥዎ 
ዝግባእ፡ ብስርዓታት ኢትዮጵያ ኣብ 
ልዕሊ ህዝቢ ኤርትራ ዝተፈጸመ ግፍዒን 
ገበንን ብጽምቚ ዝበለ ንኣንበብታ 
ተቕርብ። 

   ክሳብ 9ይ ክፋል ብተኸታታሊ 
ዘቕረብናልኩም ጽሑፍ፡ ብኣሕተምቲ 
ሕድሪ እተሰናድአት መጽሓፍ “ግፍዒ፡ 
ዛንታታት ተሞኩሮ ገድሊ ቅጺ-8” ኣብ 
መእተዊ ጽሑፋ ኣስፊራቶ ዘላ እዩ። 
ገበናት ስርዓታት ኢትዮጵያ ግን ምስ 
ናጽነት ህዝቢ ኤርትራ ኣየብቅዐን። 
ቀጺሉ ዝቐርብ ጽሑፍ ከኣ፡ ካብ 
9ይ ቅጺ ዛንታታት ተመኩሮ ገድሊ 
መጽሓፍ “መኸተ፡ ካልኣይ ገድሊ 
ንምክልኻል ሃገር” ዝተወስደ ኮይኑ ኣብ 
እዋን ወራራት ወያነ (1998-2000) ኣብ 
ልዕሊ ሰላማዊ ህዝቢ ኤርትራ ዝተፈጸመ 
ግፍዒታት ዝገልጽ እዩ።   

 ግፍዒ፡ ዝምታን ዕንወትን ግፍዒ፡ ዝምታን ዕንወትን 
እዋን ወራር ወያነእዋን ወራር ወያነ

   ሰላማዊ ህዝቢ ኣካል ውግእ 
ምግባር፡ ባህሊ ቀዳሞት መሳፍንቲ 
ኣቢስንያ እዩ። ኣብ ግዜ ወራር፡ ህዝቢ 
ምሉእ ጸላኢ ሓሲብካ፡ ቆልዓ ሰበይቲ 
ከይፈለኻ ምቕንጻል፡ ንብረቱ ምርሳይን 
ጥሪቱ ምዝማትን ኣብ ባህሊ ገዛእቲ 
ኢትዮጵያ ከም ዓቢ ጅግንነታዊ 
ተግባር’ዩ ዝቚጸር። ብዓል ውቤ፡ 
ስባጋድስ፡ ኣሉላን ካልኦትን ንዝተፈላለየ 
ከባቢታት ናይ ሎሚ ኤርትራ እናወረሩ 
ዝፈጸምዎ መሰክሕ ግፍዒታት ጸዊኻ 
ኣይውዳእን። ብተስፋዬ ገብርኣብ 
ዝተደርሰት፡ መጽሓፍ ቀይ-ዘመን 
(ናይ ትግርኛ ትርጉም ደማዊ ዘመን) 
ብዛዕባ’ቲ ግዜ’ቲ ብዙሕ ሓበሬታ 
ዝሓዘት ብምዃና በዚ ኣጋጣሚ 
ክትንበብ ነዘኻኽር።  
 ኤውሮጳውያን ገዛእቲ፡ መሬት 
እንዳማቶም ወሪሮም ኣብ ትሕቲ 
ግዝኣቶም ከእትዉ እንከለዉ፡ ዕላማኦም 
ጸጋታት ምግባት ጥራይ ኣይነበረን። 
እንተላይ ሕሱር ጉልበት ናይቲ 
ዝገዝእዎ ህዝቢ እውን ክጥቀምሉ 
ብምሕሳብ እዮም። በዚ ምኽንያት፡ 
ግፍዒታቶም ብዝያዳ ናብቶም 
ንመግዛእቶም ዝተቓወሙ ዝቐንዐ እዩ 
ነይሩ። ብኣንጻሩ ከም ገዛእቲ ኣቢሲንያ 
ዝኣመሰሉ መስፍናውያን ገዛእቲ 
ቀንዲ ዕላማኦም ዘይናትካ መሬት 
ምግባት ስለዝኾነ፡ ነቲ ዝወረርዎ ህዝቢ 
ከጽንትዎ ወይ ኣንበርኪኾም ግዝኣቶም 
ከምዝርዕም ክገብሩዎ እዩ ዕላማኦም። በዚ 
ምኽንያት ኣብ መበል 19 ክፍለዘመን 
ገዛእቲ ኣቢሲንያ ደርጐኛ ሰራዊቶም 
ናብ መረብ ምላሽ ብተደጋጋሚ 
እናሰገሩ፡ ነቲ ህዝቢ ኣንበርኪኾም ርስቱ 
ንምግባት ዝፍጽምዎ ዝነበሩ ኣረሜንነት 
መዳርግቲ የብሉን። በዚ ናይ ቅትል፡ 
ኣዕኑ ዝመት ወራራት፡ እቲ ዘይናቱ 
ዘይደሊ፡ ብህርኩትናኡን ሃብቱን 

10ይ ክፋል

ጥሪቱን ዝፍለጥ ጻዕረኛ ህዝቢ ኤርትራ፡ 
ሓሪሱ ዝሓፈሶ ምህርቲ፡ ኣንሲሱ 
ዘፍረየን ጥሪትን መጽዓኛን እናተዘምታ 
ንኸቢድ ሽግር እናተቓልዐ፡ ክሳብ 
መግዛእቲ ጣልያን ዘርክብ ንነዊሕ 
እዋን ሰላምን ቅሳነትን ዘይብሉ ህይወት 
እዩ ኣሕሊፉ። 
 እዚ ድሑር መስፍናዊ ያታ ገዛእቲ 
ኣቢሲንያ፡ ኣብ እዋን ጃንሆይን ደርግን 
እውን ክድገም ተራእዩ። ከምቲ ኣብ 
ዝሓለፈ ክፋላት ናይዚ ጽሑፍ’ዚ 
ብሕጽር ዝብለ ኣቀራርባ ተገሊጹ 
ዘሎ፡ ገዛእቲ ስርዓታት ኢትዮጵያ ኣብ 
መፋርቕ ዝሓለፈ ዘመን፡ ብውዲት 
ርእሰ ሓያላን፡ መሬት ኤርትራ ክረግጹ 
ዕድል ካብ ዝረኸብሉ ዕለት ጀሚሮም 
ክሳብ ናጽነት፡ ቃልሲ ህዝቢ ኤርትራ 
ንምጭፍላቕ፡ ኣብ ልዕሊ ሰላማዊ 
ህዝቢ ዝፈጸምዎ ጃምላዊ ህልቂትን 
ግፍዒን ናይ ኲናት ገበንን ኣዝዩ ከቢድ 
እዩ። ኤርትራ፡ ብውዲት ርእሰ-
ሓያላን ምስ ኢትዮጵያ ክትቊረን ከላ፡ 
“እምቢ ያለ ሰው ጥይት ኣጉርሰው!” 
(እምቢ ዝበለ ጥይት ኣኾልሶ) ኢሉ 
ዝጀመረ ኣረሜንነቶም፡ “ኤርትራ 
መሬታ እምበር ህዝባ ኣየድልየናን፣ ዓሳ 
ንምጽናት ባሕሪ ምንጻፍ!” እናተባህለ 
ን30 ዓመታት ቀጺሉ። ዛጊት ዝተኻየዱ 
መጽናዕቲታት ከምዘረጋግጽዎ ኣብ 
ግዜ ጃንሆይን ደርግን ኣስታት 50,000 
ሰላማውያን ኤርትራውያን ብውልቂን 
ብእኩብን ሃሊቖም እዮም።
   ብስልጡን መትከላት፡ ድሕሪ 
ናጽነት ኤርትራ፡ እዚ ገበን’ዚ ብወግዒ 
ይቕረታ ክሕተተሉን ካሕሳ ክኽፈለሉን 
ይግባእ ነይሩ እዩ። እንተኾነ ህዝቢ 
ኤርትራን መንግስቱን ብረዚን ዋጋ 
መግዛእታዊ ሰራዊት ኢትዮጵያ ካብ 
መሬቶም ሓግሒጎም ናጽነቶም ድሕሪ 
ምጉንጻፍ፡ ዝሓለፈ ምዕራፍ ብምዕጻው፡ 
ንቕድሚት ክጥምቱ እዮም መሪጾም። 
መጻኢ ረብሓ ህዝብታት ኤርትራን 
ኢትዮጵያን ዝዓበየን ዝሰፍሐን 
ምዃኑ ኣብ ግምት ብምእታው፡ ምስ 
ህዝቢ ኢትዮጵያ ሰላማዊ ጉርብትናን 
ምሕዝነትን ምስቲ ሓድሽ ስርዓት 
ኢትዮጵያ ድማ ናይ ምትሕብባርን 
ምምልላእን ድልዱል ዝምድና 
መስሪቶም ንሰላምን ምርግጋእን 
ዕብየትን ህዝቢታት’ዚ ዞባ ብሓባር 
ንምስራሕ እዮም ብሂጎም። 
 የግዳስ ሸውዓተ ዓመት ኣብ 
ዘይመልእ ግዜ፡ ሕሉፍ ታሪኽ ደጊሱ። 
እቲ ብዘይተቘጠበ ደገፍ ህዝቢ ኤርትራ 
ኣብ መንበረ ስልጣን 4 ኪሎ ዝደየበ 
ስርዓት ወያነ እውን፡ ካብ ሰላማዊ 
ጉርብትናን ተሓባቢርካ ምዕባይን 
ንረብሓ ግዳማውያን ሓይልታት 
ክኽድም መሪጹ። ብኣሸቀልቱ 
ዝተዋህቦ ተልእኾ ንምፍጻም ከኣ 
ብዶብ ኣሳቢቡ ዳግም ንህዝቢ ኤርትራ 
ክወርርን ከንበርክኽን ኣንቂዱ። 
እዚ ስርዓት’ዚ እውን ከም ዝሓለፉ 
ስርዓታት ኢትዮጵያ ኣብ መስርሕ 
ናይቲ ወራር፡ ኣብ ልዕሊ ሰላማዊ 
ህዝቢ ኤርትራ፡ ዘይተኣደነ ግፍዒታት 
ኣብ ርእሲ ምፍጻሙ፡ ብደብዳብ 
መዳፍዕን ነፈርቲን ኣብ ልዕሊ ሰላማዊ 
ህዝቢ ብዙሕ ጉድኣት ኣውሪዱ፡ 
ብወራር ኣብ ዝኣተዎ ዓድታት 
ኤርትራ፡ ካብ ምዕማጽ ደቀንስትዮ 

ክሳብ ምፍሓር መቓብር ሰማእታት 
ዝበጽሐ ነውራም ተግባራት ፈጺሙን 
ብኣማኢት ሚልዮናት ዝግመት 
ንብረት ኣዕንዩን ዘሚቱን።   
 እቲ ኣብ እዋን ወራር ወያነ ዝተራእየ 
ናብ ሰላማዊ ህዝቢን ንብረቱን ዝቐንዐ 
መጥቃዕቲ፡ ዝምታን ዕንወትን ካልእ 
ዘይኮነ መቐጸልታ ናይቲ ድሑር 
መስፍናዊ ባህሊ ገዛእቲ ኣቢሲንያ 
እዩ ነይሩ። ጀነራል ስብሓት ኤፍሬም፡ 
ሳልሳይ ወራር ወያነ ተረዅሚሹ፡ 
ውጥናት ናይቲ ወራር ተዘሪጉ፡ ወራሪ 
ሰራዊት ወያነ ዘፍ ኣብ ዝበለሉ ቅንያት 
ማለት ብ25 ሰነ 2000 ምስ ቴለቪዥን 
ኤርትራ ኣብ ዘካየዶ ቃለ-መሕትት፡ 
እቲ ወራሪ ሰራዊት ኣብ መሬት 
ኤርትራ ንዝፈጸሞ ግፍዒ፡ ዝምታን 
ዕንወትን ብዝምልከት ከምዚ ክብል 
ገሊጹ ነይሩ። 
 “ህዝቢን ንብረቱን ኣካል ናይ ውግእ 
ምግባር ካብ ነዊሕ ዝጸንሐ ሕማም 
ገዛእቲ ኢትዮጵያ እዩ። ሓቂ’ዩ ኣብ 
ኲናት ጽቡቕ ነገር የለን። ኣብ ውግእ 
ሰላማዊ ሰብን ንብረትን ይልከም’ዩ። 
ደይ መደይ ኢልካ ገዛ ገዛ እናኣተኻ 
ኣበይ ኣላ ፍንጃል፡ ኣበይ ኣላ ኩባያ 
እናበልካ ክትሰርቕ፡ ከተዕኑ ምፍታን 
ግን፡ ሓደ ካብ ዘሕዝን ባህርያት ሰራዊት 
ኢትዮጵያ እዩ። ንብረት ይጠፍእ-ይጥረ 
እዩ። እቲ ዝኸፍአ ኣብ ስምዒት ሰብ 
ዝገድፎ ቁስሊ እዩ። ካብቲ ዝምታን 
ዕንወትን ንላዕሊ ዘተሓሳስብ፡ እቲ 
ገዲፎሞ ዘለዉ ንነዊሕ ዝኸይድ በሰላ 
እዩ። ነዚ ብሓባር ዝነብር ህዝብታት 
ገዲፎምሉ ዘለዉ ስምዒት እቲ ዝዓበየ 
ዕዳ እዩ።”
   ኣብ እዋን ወራራት ወያነ፡ 
ኤርትራ ምእንቲ ሰላም ክትብል 
ዝተኸተለቶ ኣብ ምክልኻል ዝተሓጽረ 
ወተሃደራዊ ስትራተጂ፡ ዋላ’ኳ ኣብ 
መወዳእታ ነቲ ዓቢ ውጥን ወያነ ኣብ 
ምዝራግን ምብርዓንን ተዓዊታትሉ 
እንተወጸት፡ ህዝቢ ኤርትራ ከቢድ ዋጋ 
ከፊሉሉ እዩ። ኣብ እዋን እቲ ወራር፡ 
ሓይልታት ምክልኻል ኤርትራ፡ “ኣብ 
ትሕቲ ዝኾነ ይኹን እዋን ቀዳመይቲ 
ጥይት ኣይንትኩስን” ብዝብል ጽኑዕ 
ፖለቲካዊ ውሳነ ተቐይዱ እዩ ዝዋጋእ 
ነይሩ። እዚ ውሳነ’ዚ ወራሪ ስርዓት 
ወያነ፡ ናይ ተበግሶ ዕድል ክጭብጥ 
ኣኽኢሉዎ እዩ። በዚ ድማ፡ እቲ ውግእ 
ኣብ መሬት ኤርትራ ክካየድ ግድን 
እዩ ነይሩ። ሓይልታት ምክልኻል 
ኤርትራ “ካብ ኣህጉራዊ ዶባት 
ከይሓልፍ” ብዝተዋህቦ መምርሒ፡ 
ዋላ ዕድላት እናረኸበ፡ ዶብ ሰጊሩ ኣብ 
መሬት ኢትዮጵያ ኣትዩ ዘካየዶ ውግእ 
ኣይነበረን።
 
 ኣብ ናይ ምክልኻል ወተሃደራዊ 
ስትራተጂ 1000 ኪ.ሜ. ዝንውሓቱ 
ዶባት፡ ጸላኢ ከምዘይሰልኰ ገይርካ 
ክትሓጽሮ ኣዝዩ ኣጸጋሚ እዩ። 
ብወተሃደራዊ ስነ-ፍልጠት ነዚ 
ከምዚ ዝኣመሰለ ሰፊሕ ቦታ፡ ባዕላዊ 
ተበግሶ ጨቢጥካ፡ ድኻማት ጸላኢ 
እናመዝመዝካ፡ ኣብ ዝጥዕም ግዜን ኣብ 
ዝመረጽካዮ ቦታን ብንጡፍ ተበግሶን 
መጥቃዕቲን ጥራይ ኢኻ ክትከላኸለሉ 
እትኽእል። በቲ ዝተጠቕሰ ፖለቲካዊ 
ውሳነ ግን፡ ሓይልታት ምክልኻል 

ኤርትራ ዝነበሮ ኣማራጺ፡ እቲ ወራሪ 
ሰራዊት ተዅሲ ድሕሪ ምኽፋቱ፡ 
ኣንፈት ምንቅስቓሱ እናመዘነ 
ብምትዕጽጻፍ ምምካት ጥራይ እዩ 
ነይሩ። ኣብ ውግእ ብሓፈሻ፡ ኣብ 
ከምዚ ዓይነት ውግእ ድማ ብፍላይ 
ክትደፍእን ክትድፋእን ንቡር 
ስለዝኾነ ድማ፡ ኣብ ኩሉ’ቲ ዕርድታት 
ተታሒዝሉ ዝነበረ ከባቢታት፡ ኣውራ 
ድማ ኣብ ደቡብን ምዕራብን ኤርትራ 
ዝነብር ህዝብና 
በቲ ኲናት ብዙሕ 
ጸገም ገጢምዎ 
እዩ። 
 ገለ ዓበይቲ 
ዕ ላ ማ ታ ት 
ወራር ወያነ፡ 
ቁጠባን ትሕተ-
ቅርጺን ኣዕኒኻ፣ 
ን መ ን ግ ስ ቲ 
ኤ ር ት ራ 
ካብ ስልጣን 
ኣሊኻ ንህዝቢ 
ኤርትራ ኣብ 
ጸበባን ጥሜትን 
ኣወዲቕካ ሞራሉ 
ብ ም ስ ባ ር ን 
ብ ም ር ዓ ድ ን ፡ 
ሓንቲ ብወኪል 
ወያነ እትመሓደር፡ 
ትርጉም ህላወ 
ዘይብላ ኤርትራ 
ክዉን ምግባር እዩ ነይሩ። በዚ ድማ፡ 
ወያነ ኲናት ድሕሪ ምእዋጁ፡ ሰላማዊ 
ህዝቢ ምርዓድን ምንብርካኽን ንብረቱ 
ኣዕኒኻን ዘሚትካን ምድካዩን ምምሳኑን 
ከም ኣካል ናይቲ ኲናት እዩ ጠሚቱዎ። 
በዚ መንፈስ’ዚ ስርዓት ወያነ፡ ጎኒ ጎኒ’ቲ 
ኲናት፦
- ኣብ ኢትዮጵያ ዝቕመጡ ዝነበሩ 
ኤርትራውያንን ኤርትራዊ መበቆል 
ዘለዎም ዜጋታት እታ ሃገርን ብኣዝዩ 
ግፍዓዊ ኣገባብ ምብራር፣ ንብረቶምን 
ገንዘቦምን ምርሳይ፣ 
- ናብ ዓዶም እንተተባሪሮም 
ኣብቲ ውግእ ተሰሊፎም ክገጥሙና 
ይኽእሉ እዮም ዝተባህሉ ነበርቲ 
ኢትዮጵያ መንእሰያት፡ ከም ምሩኻት 
ኣብ መዓስከራት ዳጒንካ ምርዓድን 
ምስቓይን፣ 
- ኣብ ግዜ ምስጓግ ደይ መደይ ኢልካ 
ስድራቤታት ምብትታን፣ ቆልዑን 
ህጻናትን ካብ ስድራኦም ፈሊኻ 
ብምብራር ጭንቀትን ብስጭትን 
ምፍጣር፣
- ክንክን ዘድልዮም ሕሙማት፡ ነፍሰ 
ጾራት፡ ሓራሳት፡ ስንኩላን፡ ኣረጋውያን 
ብዘስካሕክሕ ኣገባብ ምብራር፡ 
ምግፋዕን ምስቓይን፣
- ኣብታ ሃገር ዝቕመጡ ዝነበሩ 
ዜጋታት ኤርትራ ብዘይ ሕጊ ምእሳር፡ 
ምቕጥቃጥን ምርሻንን፣
- ኣብቲ ግዜ ኲናት፡ ብደብዳብ 
ነፈርቲን ከቢድ ብረትን፡ ደይ-መደይ 
ኢልካ ሲቪላዊ ዒላማታትን ትካላት 
ማሕበራዊ ኣገልግሎታትን ምዕናው፣ 
ኣብ ከም ተሰነይ፡ ዓሊግደር፡ ባረንቱ 
ሰንዓፈ ዝጸንሐ ቁጠባዊ ትካላት 
ምዕናው፣
- ብወራር ኣብ ዝተበጽሐ ቦታታት፡ 
ንህዝቢ ካብ ገዛእ ዓድታቱን ከተማታቱን 

ምስጓግን ምምዝባልን፣ ክሳብ 30 ዓመት 
ዝዕድመኦም፡ ኣብ ዓድታቶም ዝጸንሑ 
መንእሰያት ከም ምሩኻት ይተሓዙ 
ብዝብል መምርሒ ላዕለዋይ ኣካል ኣብ 
መዳጎኒ መዓስከራት ምእካብ፣
- ኣብ ልዕሊ ደቀንስትዮ ጾታዊ ዓመጽ 
ምፍጻም፣ 
- ህዝቢ ዝነብረሉ ኣባይቲ ምፍራስ፡ 
ኣዕኑድ ዚንጎታትን መዓጹን ቀንጢጥካ 
ናብ ትግራይ ምግዓዝ፣
- ታሪኻዊን ባህላዊን ቅርሲታት ከም 
ሓወልቲ መጠራ ምዕናው፣ ኣብያተ 
ክርስትያንን መሳጊድን ምዕናውን 

ንብረቱን ቅዱሳት ጽሑፋትን 
ምዝማትን ምቅጻልን፣
- ኣብ ዝኣተኻዮ ዓዲ ዝጸንሐ ካብ 
ዝደቐቐ ክሳብ ዝለዓለ ንብረት ህዝቢን 
መንግስቲን ምርሳይ፣ ጥሪት ምዝማት፣ 
(ኣብዚ ዝምታ’ዚ ዝዋፈር፡ ኣሎ ዝበሃል 
መጽዓኛ ካብ መላእ ትግራይ ተኣኪቡ 
ከምዝመጽእ እዩ ተገይሩ)
- ሕሉፍ ሓሊፍካ መቓብር ሰማእታት 
ምፍሓር፣ ዝኣመሰለ ንሰማዒኡ 
ዘስደምም ናይ ዝምታን ዕንወትን 
ተግባራት’ዩ ፈጺሙ።  
                 ይቕጽልይቕጽል

ብምኽንያት ዝኽሪ 50 ዓመት - ህልቂት ኣስመራ



ሓዳስ   ኤርትራ

ምልክታምልክታምልክታምልክታ
ናጽነት ደስበለ -  ሳምራዊት መለስናጽነት ደስበለ -  ሳምራዊት መለስ

31 ጥሪ 2025 - ገጽ 6መበል 34 ዓመት ቁ.131

ብስም ነ/ፍ መሓመድጀሃር ሓጎስ ዓብደልኑር +3፡ ኣብ ን/ዞባ ኣኽርያ ጎደና 
168-5 ዚፕ -1A168 ፕሎት 19 ፓርሰል D1ቁ.ገዛ 25 ስፍሓት 66.25 
ት/ሜ ብቁጽሪ ምዝገባ ንብረት 1BRASM018989 ተመዝጊቡ ዝርከብ 
ዘይንቀሳቐስ ንብረት (ገዛ)፣ ብዕለት 20/04/2009 ቁ.ፋይል 399/2009 ብቤ/ት 
ፍርዲ ዝተገብረ ምቕባል ብጽሒት ካብ መዋርስቱ ናብ ነ/ፍ መሓመድጀሃር 
ሓጎስ ከመሓላልፎ ስለ ዝደለኹ፣ ዝቃወም እንተሎ፡ ምልክታ ካብ ዝወጸሉ ዕለት 
ጀሚሩ ኣብ ውሽጢ ሓደ ወርሒ፡ ሕጊ ብዝእዝዞ መሰረት ካብ ዝምልከቶ ቤት 
ፍርዲ መአገዲ ትእዛዝ ሒዙ ናብ ቤት ጽሕፈት ፓብሊክ ኖታሪን ቤት ጽሕፈት 
ካዳስተርን ይቕረብ። እንተዘይቀሪቡ ግን ኦርጂናል ሰነዳተይ ኣቕሪበ ጉዳየይ 
ከፈጽም ምዃነይ እሕብር።

ወኪል ሑሴን ክያር

ኣነ ሸያጢት ኣብ መንጎና ብዝገበርናዮ ውዕል መሸጣ፡ ነዚ ኣብ ዞባ ማእከል 
ከተማ ኣስመራ ከባቢ ዚፕ ኮድ ሰምበል 1B1999፡ ፕሎት 229፡ ቁ/ፓርሰል/ዞን 
ASP00019674 ፓርሰል E ስፍሓት መሬት ኣብ 497 ት.ሜ ዝተደኮነ ዓይነት 
ህንጻ ቪላ፡ ስፍሓት ህንጻ 183.29 ት.ሜ ጎደና 867-584 ብዝሒ ክፍልታት 
ቀንዲ 6 ሓገዝቲ 4 ዘጠቓለለ፡ ኣብ ቤት ጽሕፈት ካዳስተር ብሕጂ ብቁ.ንብረት 
1BRASM006294 ተመዝጊቡ ዝርከብ፡ ንኣቶ ክፍላይ ተኽልኣብ ብርሃነ 
ስለዝሸጥኩሉ’ሞ ናብ ስም ዓዳጊ ከመሓላልፎ ስለዝደለኹ፣ ይቃወም እየ ዝብል፡ 
ካብ ዝምልከቶ ቤት ፍርዲ መአገዲ ትእዛዝ ወይ ናይ መወዳእታ ውሳነ ይግባይ 
ተባሂሉሉ እንተኾይኑ ሒዙ ናብ ቤት ጽሕፈት ፓብሊክ ኖታሪን ቤት ጽሕፈት 
ካዳስተርን ኣብ ውሽጢ ወርሒ እንተዘይኣምጺኡ፡ ናይ ስም ዓዳጊ ከሰጋግሮ 
ምዃነይ አፍልጥ።

ወ/ሮ ፍረወይኒ ተኸስተ ኣብርሃ
ብወኪል ኣቶ ተወልደ ብእምነት

ኣብ ዞባ ማእከል ን/ዞባ ማእከል ከተማ ማርካቶ፡ ጎደና ዓዲ ኢብራሂም፡ ዚፕ ኮድ 
1A194፡ ቁጽሪ ገዛ 17 ዝርከብ ክፋል ገዛ፡ ኣብ ቤት ጽሕፈት ካዳስተር ብቁጽሪ 
ንብረት 1፡007612 ተመዝጊቡ ዋንነቱ ዝተረጋገጸ ዘይንቀሳቐስ ንብረት፡ ኣነ 
ዓዳጊ ኣቶ እስቲፋኖስ ኪዳነ ኣፈወርቂ ካብ ሸያጢ ኣቶ ይርጋ ዑቕባስላሴ 
ተስፉ ስለዝዓደክዎ’ሞ ናብ ስመይ ከመሓላልፎ ስለ ዝደለኹ፣ ዝቃወም እንተሎ፡ 
ኣብ ውሽጢ 30 መዓልቲ ካብ ዝምልከቶ ቤት ፍርዲ መአገዲ ሒዙ ናብ 
ቤት ጽሕፈት ፓብሊክ ኖታርን ቤት ጽሕፈት ሃገራዊ ካዳስተርን ይቕረብ። 
እንተዘይቀሪቡ ግና ኦርጂናል ሰነዳተይ ሒዘ ጉዳየይ ክፍጽም ምዃነይ እሕብር።

ሕጋዊ ወኪል ታረቀ ዘወልዳይ

ብስም ሰለሙን ኣብራሃ ፍስሃየ ዝተመዝገበ፡ ብቁ.ፍ ዋኒን ASL00042574 ዝኾነ፡ 
ኣብ ዞባ ማእከል ን/ዞባ/ማ/ከተማ ጎደና ማትኣ ቁ.ገዛ 31 ዝርከብ ናይ ቡቲክን 
ኮስሞቲክስ መሸጢ ትካለይ፡ ንወ/ሮ ኣስካሉ ድራር ሓጎስ ኣድራሻ ዞባ ማእከል ን/
ዞባ ዕዳጋ ሓሙስ ጎደና ሮራ መንሳዕ ቁ.ገዛ 114 ካብ ዕለት 16/10/2024 ክሳብ 
ዕለት 15/10/2026 ኣካርየዮ ስለ ዘለኹ፣ ዝቃወም ምስ ዝህሉ፡ እዚ ምልክታ እዚ 
ካብ ዝወጸሉ ዕለት ኣብ ውሽጢ ሰላሳ መዓልቲ፡ ስልጣን ንዘሎዎ ቤት ፍርዲ 
ተቓውሞኡ የቕርብ። እንተዘይኮይኑ፡ ዝቃወም ኣካል ከምዘየለ ተቖጺሩ፡ እቲ ናይ 
ክራይ ውዕል ሕጋዊ ምዝገባ ከምዝፍጸመሉ ነፍልጥ። 

ሰለሙን ኣብራሃ ፍስሃየ

1ይ ደረጃ ቤት-ፍርዲ ዞባ 
ማእከል ኣስመራ

ከሰስቲ ገብረ ወልደታትዮስ +1፡ ወኪል 
ሳሚኤል ሃብተማርያም፡ ተጸዋዕቲ ብርሃነ 
ገብራይ፡ ጸጋ ገብራይ፡ ስምረት ገብራይ፡ 
ሰምሃር ገብራይ፡ ንውህብቶ ዝምልከት 
ጉዳይ ቀሪቡልኩም ስለ ዘሎ፡ ብኣካል 
ወይ ብሕጋዊ ወኪል ን19/2/24 ኣብ 
ቤ/ፍ 1ይ መጋባእያ ቁ.33  ቅረቡ። 
እንተዘትቀሪብኩም፡ ጉዳይኩም ኣብ 
ዘየለኹምሉ ክርአ ምዃኑ ነፍልጥ።

 1ይ ደረጃ ቤት-ፍርዲ 
እምባ ደርሆ

ተስፋልደት ትካቦ ገብረመድህን፡ 
ወለደይ ትካቦ ገብረመድህን ወልደስላሴን 
ይሕደጋ ገብራይ ከሊብን ስለዝዓረፉ፡ 
ኣነ ምስ 6 ኣሕዋተይ ወረስቲ ምዃንና 
ይረጋገጸልና ስለ ዝበለ፣ ዝቃወም እንተሎ፡ 
19/2/25 ኣብ ቤ/ፍ ይቕረብ።

1ይ ደረጃ ቤት-ፍርዲ 
ዓዲ ተከሌዛን 

ጸጋይ ገብረማርያም መብራህቱ ምባል 
ተሪፉ፡ ጸጋዝኣብ ገብረማርያም መብራህቱ 
ተባሂሉ ይተኣረመለይ ስለ ዝበለ፣ ዝቃወም 
እንተሎ፡ ን6/3/25 ኣብ ቤ/ፍ ይቕረብ።

ሄኖክ ግርማይ ደበሳይ ምባል ተሪፉ፡ 
መዘክር ግርማይ ደበሳይ ተባሂሉ 
ይተኣረመለይ ስለ ዝበለ፣ ዝቃወም 
እንተሎ፡ ን6/3/25 ኣብ ቤ/ፍ ይቕረብ።

ተስፋንኪኤል ኣምለሶም ቃልኣብ ምባል 
ተሪፉ፡ ሜሮን ኣምለሶም ቃልኣብ ተባሂሉ  
ይተኣረመለይ ስለ ዝበለ፣ ዝቃወም 
እንተሎ፡ ን6/3/25 ኣብ ቤ/ፍ ይቕረብ።

ወሓዚት ተኽለኣብ ገብሩ፡ ብዓል 
ቤተይ መም/ፍጹም ባህታ ድራር 
ስለዝተሰውአ፡ ንዓይ ናይ መጻምዲ 
መሰለይ ይተሓለወለይ፡ 10 ደቁ ከኣ 
ወረስቲ ምዃኖም ይረጋገጸሎም ስለ 
ዝበለት፣ ዝቃወም እንተሎ፡ ን6/3/25 ኣብ 
ቤ/ፍ ይቕረብ።

ዳይሞን ዮሴፍ የማነ፡ ኣቦሓጎይ ዮሴፍ 
የማነ ገብረእግዚብሄር ካብ 2014 ክሳብ 
2020 ደሃይ ነይሩዎ፡ ብድሕሪኡ ደሃይ 
ስለ ዘይብሉ፡ ብጋዜጣ ሓዳስ ኤረትራ 
ይጸውዓልና ስለ ዝበለ፣ ዝቃወም እንተሎ 
ብኣካል ወይ ብሕጋዊ ወኪል ን6/3/25 
ኣብ ቤ/ፍ ይቕረብ። 

1ይ ደረጃ ቤት-ፍርዲ 
መንደፈራ 

ኣቶ ኤልያስ ዳዊት፡ ብወኪል ኤልሳ 
ኣብርሃ፡ ሓፍቲ ኣዲኡ ንኣቦይ ነ/ፍ 
ለምለም ባህታ ብዕለት 10/11/25 ብመ/ቁ 
83/2005 ዝኾነ ንብረት ዝንቀሳቐስ ይኹን 
ዘይንቀሳቐስ ብለበዋ ስለ ዝገደፈለትለይ 
ክጸድቀለይ፣ ብመሰረት ኣብ ቤ/ፍ ንኣቦና 
ስዉእ ሌ/ኮ ዳዊት ገብረመስቀል ዝሃበና 
ክጸድቀልና ስለ ዝበለ፣ ዝቃወም እንተሎ፡ 
ን27/2/25 ኣብ ቤ/ፍ ይቕረብ። 

1ይ ደረጃ ቤት-ፍርዲ 
ደቀምሓረ

ስኒት ተስፋዝጊ ታረቀ፡ ኣቦይ ተስፋዝጊ 

ታረቀ ተወልደመድህን ስለዝዓረፈ፡ ኣነ 
ጥራይ ወራሲት ምዃነይ ይረጋገጸለይ ስለ 
ዝበለት፣ ዝቃወም እንተሎ፡ ን4/3/25 ኣብ 
ቤ/ፍ ይቕረብ። 
መብራህቶም በራኺ፡ ኣቦይ በራኺ 

ተስፉ ስለዝዓረፈ፡ ብዓልቲ ቤቱ ሂወት 
መጎስ ናይ መጻምዲ መሰላ ይተሓለወላ፡ 5 
ደቁ ከኣ ወረስቲ ምዃኖም ይረጋገጸሎም 
ስለ ዝበለ፣ ዝቃወም እንተሎ፡ ን25/2/25 
ኣብ ቤ/ፍ ይቕረብ።

1ይ ደረጃ ቤት-ፍርዲ 
ድባርዋ 

ከሳሲት ወ/ሮ ወይኒ ሃብተ ገብረስላሴ፡ 
ተኸሳሲ ታደሰ የውሃንስ ገብረመድህን፡ 
ተደሊኻ ስለ ዘለኻ ብኣካል ወይ ብሕጋዊ 
ወኪል ን5/3/25 ኣብ ቤ/ፍ ቅረብ። 
እንተዘይቀሪብካ፡ ጉዳይካ ኣብ ዘየለኻሉ 
ክርአ ምዃኑ ነፍልጥ። 

ጴጥሮስ ኤፍሬም ሃብተሚካኤል ምባል 
ተሪፉ፡ ፍትሓዊ ኤፍሬም ሃብተሚካኤል   
ተባሂሉ ይተኣረመለይ ስለ ዝበለ፣ ዝቃወም 
እንተሎ፡ ን5/3/25 ኣብ ቤ/ፍ ይቕረብ።

ከሳሲት ብዓልቲ ቤትካ ወ/ሮ ሚልዮን 
ኣሰፋው ተኽለ፡ ተኸሳሲ ኣቶ ዳኒኤል 
ከሰተ መርሃጽዮን፡ ናይ ሓዳር ክሲ 
ተመስሪቱልካ ስለ ዘሎ፡ ብኣካል ወይ 
ብሕጋዊ ወኪል ን19/2/25 ኣብ ቤ/ፍ 
ይቕረብ። እንተዘይቀሪብካ፡ ጉዳይካ ኣብ 
ዘየለኻሉ ክርአ ምዃኑ ነፍልጥ። 

1ይ ደረጃ ቤት-ፍርዲ 
ዓረዛ

ንጉሰ ማሪቆስ ገብረእየሱስ፡ ት/ዕድመ 
ጓለይ ኣስማይት ንጉሰ ማሪቆስ  ምባል 
ተሪፉ፡ ኣርሴማ ንጉሰ ማሪቆስ ተባሂሉ 
ይተኣረመለይ ስለ ዝበለ፣ ዝቃወም 
እንተሎ፡ ን17/2/25 ኣብ ቤ/ፍ ይቕረብ።

ሳሚኤል ንጉሰ ማሪቆስ፡ ሃኒባል ንጉሰ 
ማሪቆስ ምባል ተሪፉ፡ ሳሚኤል ንጉሰ 
ማሪቆስ   ተባሂሉ ይተኣረመለይ ስለ 
ዝበለ፣ ዝቃወም እንተሎ፡ ን17/2/25 ኣብ 
ቤ/ፍ ይቕረብ።

ነባይ ንጉሰ ማሪቆስ ምባል ተሪፉ፡ ፍናን   
ንጉሰ ማሪቆስ ተባሂሉ ይተኣረመለይ ስለ 
ዝበለ፣ ዝቃወም እንተሎ፡ ን17/2/25 ኣብ 
ቤ/ፍ ይቕረብ።

1ይ ደረጃ ቤት-ፍርዲ 
ዓዲ ዃላ 

ጳውሎስ የማነ ኣረጋዊ ምባል ተሪፉ፡ 
ሜሮን የማነ ኣረጋዊ ተባሂሉ ይተኣረመለይ 
ስለ ዝበለ፣ ዝቃወም እንተሎ፡ ን5/3/25 
ኣብ ቤ/ፍ ይቕረብ።

ወ/ሮ ለተብርሃን ገብረማርያም 
ተስፋሚካኤል፡ ብዓል ቤተይ መም/ 
ተኽሊት ገብረማርያም ስለዝዓረፈ፡ ንዓይ 
ናይ መጻምዲ መሰለይ ይተሓለወለይ፡ 5 
ደቅና ከኣ ወረስቲ ምዃኖም ይረጋገጸሎም 
ስለ ዝበለት፣ ዝቃወም እንተሎ፡ ን5/3/25 
ኣብ ቤ/ፍ ይቕረብ። 

1ይ ደረጃ ቤት-ፍርዲ 
ሰገነይቲ 

ወ/ሮ ዑቕባማርያም ጳውሎስ ባሕረ፡ 
ብዓል ቤተይ ተስፋማርያም ሚኪኤል 

ባህታ ስለዝዓረፈ፡ ንዓይ ናይ መጻምዲ 
መሰለይ  ይተሓለወለይ፡ 11ደቅና ከኣ 
ወረስቲ ምዃኖም ይረጋገጸሎም ስለ 
ዝበለት፣ ዝቃወም እንተሎ፡ ን25/2/25 
ኣብ ቤ/ፍ ይቕረብ። 

1ይ ደረጃ ቤት-ፍርዲ 
ሰንዓፈ

ጸጋ ተወልደብርሃን በየነ፡ ብዓል ቤተይ 
ሓድሽ ኣብርሃ ሓድጉ ስለዝተሰውአ፡ ኣነ 
ምስ 6 ደቅና ወረስቲ ምዃንና ይረጋገጸልና 
ስለ ዝበለት፣ ዝቃወም እንተሎ፡ ን19/2/25 
ኣብ ቤ/ፍ ይቕረብ።

1ይ ደረጃ ቤት-ፍርዲ 
ማይ ምነ

ትምኒት ገዛኢ ዳኘው ምባል ተሪፉ፡ 
ትምኒት ገዛኢ በይን ተባሂሉ ይተኣረመለይ 
ስለ ዝበለት፣ ዝቃወም እንተሎ፡ ን18/2/25 
ኣብ ቤ/ፍ ይቕረብ።

1ይ ደረጃ ቤት-ፍርዲ 
ከረን

ኣቶ ደበሳይ ነባራይ ደበሳይ፡ ብመገዲ 
ሕጋዊ ወኪል ኣቶ ሃብተ ነባራይ ደበሳይ፡ 
ካብ ኣደይ ነ/ፍር ኣስራር ሙሳ ተስፉ 
ዝተዋህበኒ ክጸድቀለይ ስለ ዝበለ፣ ዝቃወም 
እንተሎ፡ ን26/2/25 ኣብ ቤ/ፍ ይቕረብ። 

1ይ ደረጃ ቤት-ፍርዲ 
ኣፍዓበት 

ወ/ሮ በኺታ መሓመድ ዓሊ 
ማሕሙድ ምባል ተሪፉ፡ በኺታ ዑስማን 
ማሕሙድ ተባሂሉ ይተኣረመለይ ስለ 
ዝበለት፣ ዝቃወም እንተሎ፡ ን12/2/25 
ኣብ ቤ/ፍ ይቕረብ።

ኣቶ ዓሊ መሓመድ ዓሊ መሓሙድ 
ምባል ተሪፉ፡ ዓሊ መሓመድ ዓሊ ተባሂሉ  
ይተኣረመለይ ስለ ዝበለ፣ ዝቃወም 
እንተሎ፡ ን12/2/25 ኣብ ቤ/ፍ ይቕረብ።

ኣቶ ማሕሙድ ሳልሕ ኣቡበከር ምባል 
ተሪፉ፡ ኣሕመድ ሳልሕ ኣቡበከር ተባሂሉ  
ይተኣረመለይ ስለ ዝበለ፣ ዝቃወም 
እንተሎ፡ ን12/2/25 ኣብ ቤ/ፍ ይቕረብ።

1ይ ደረጃ ቤት-ፍርዲ 
ዒላበርዕድ 

ሃይለ ተኽሎም ዑቕባጋብር ምባል 
ተሪፉ፡ ሃይለ ተኽሉ ዑቕባጋብር ተባሂሉ  
ይተኣረመለይ ስለ ዝበለ፣ ዝቃወም 
እንተሎ፡ ን25/2/25 ኣብ ቤ/ፍ ይቕረብ።

1ይ ደረጃ ቤት-ፍርዲ 
ጊንዳዕ

ሓለፎም ላምብሮስ ኪርያካኮስ  ምባል 
ተሪፉ፡ ሓለፎም ፍረዝጊ ሓጎስ ተባሂሉ  
ይተኣረመለይ ስለ ዝበለ፣ ዝቃወም 
እንተሎ፡ ን18/2/25 ኣብ ቤ/ፍ ይቕረብ።

ልችያ ላምብሮስ ኪርያካኮስ ምባል 
ተሪፉ፡ ልችያ ፍረዝጊ ሓጎስ ተባሂሉ 
ይተኣረመለይ ስለ ዝበለት፣ ዝቃወም 
እንተሎ፡ ን18/2/25 ኣብ ቤ/ፍ ይቕረብ።

ሪታ ላምብሮስ ኪርያካኮስ ምባል ተሪፉ፡ 
ሪታ  ፍረዝጊ ሓጎስ ተባሂሉ ይተኣረመለይ 
ስለ ዝበለት፣ ዝቃወም እንተሎ፡ ን18/2/25 
ኣብ ቤ/ፍ ይቕረብ።

ብስም ኣማኑኤል ዓንደብርሃን በራኺ ዝተመዝገበ፡ ብቁ.ፍ.ዋኒን ASL00039535 
ዝኾነ፡ ኣብ ዞባ ማእከል ን/ዞባ ኣባሻውል ጎደና 119-4 ቁ.ገዛ 23 ዝርከብ ናይ ቡቲክ 
ትካለይ፡ ንኣቶ ያቆብ ዘርኣብሩኽ ገብረትንሳኤ ኣድራሻ ዞባ ማእከል ን/ዞባ 4+ 
ኣስመራ ጎደና 137-37 ቁ.ገዛ 24 ካብ ዕለት 01/01/2024 ክሳብ ዕለት 31/12/2026 
ኣካርየዮ ስለዘለኹ፣ ዝቃወም ምስ ዝህሉ፡ እዚ ምልክታ እዚ ካብ ዝወጸሉ ዕለት 
ኣብ ውሽጢ ሰላሳ መዓልቲ፡ ስልጣን ንዘሎዎ ቤት ፍርዲ ተቓውምኡ የቕርብ። 
እንተዘይኮይኑ፡ ዝቃወም ኣካል ከምዘየለ ተቖጺሩ እቲ ናይ ክራይ ውዕል ሕጋዊ 
ምዝገባ ከምዝፍጸመሉ ነፍልጥ። 

ኣማኑኤል ዓንደብርሃን በራኺ



ሓዳስ   ኤርትራ

ስፖርትስፖርት
ሙሴ ገ/እግዚኣብሄርሙሴ ገ/እግዚኣብሄር

ስፖርትስፖርት
መበል 34 ዓመት ቁ.131 31 ጥሪ 2025 - ገጽ 7

ሃገራዊ ውድድር ኤሪ-ጁንየር ኣብ ምጽዋዕ ክካየድ እዩሃገራዊ ውድድር ኤሪ-ጁንየር ኣብ ምጽዋዕ ክካየድ እዩሃገራዊ ውድድር ኤሪ - ጁንየር ኤርትራ፡ ኣብ 
1ን 2ን ለካቲት ኣብ ወደባዊት ከተማ ምጽዋዕ 
ብኽልተኡ ጾታ ክካየድ እዩ። 
  ኣብ’ዚ ኣብ ቅንያት መበል 35 ዓመት 

ጽምብል ስርሒት ፈንቅል ዝካየድ ውድድር፡ 
ሰለስተ ናይ ደቂ ኣንስትዮ ዝርከብኦም 
25 ጋንታታት ክሳተፋ እየን። ብብዝሒ 
ተቐዳደምቲ ከኣ፡ 13 ደቂ ኣንስትዮ ዝርከብኦም 
120 ተቐዳደምቲ ካብ ኣርባዕተ ዞባታት 
ዝተዋጽኡ ንኽወዳደሩ ተመዝጊቦም ኣለዉ። 
ዞባ ደቡባዊ ቀይሕ ባሕሪ ግና፡ ብኽልተኡ ጾታ 
ከምዘይትሳተፍ ኣፍሊጣ ኣላ።
  ኣብ’ዚ ውድድር፡ ጽባሕ ቀዳም ደቂ 

ኣንስትዮ ኣብ መስመር ባጽዕ - ጋሕቴላይ 
በጺሕካ ናብ ባጽዕ ብምምላስ 84 ኪሎሜተር 
ክሽፍና እየን። ደቂ ተባዕትዮ ከኣ፡ ካብ ባጽዕ 

ተበጊሶም ጊንዳዕ በጺሖም ናብ ባጽዕ ብምምላስ 
ናይ 132 ኪሎሜተር ውድድር ከካይዱ 
እዮም። ኣብዚ ዕለት፡ እቲ መስመራት ንዝኾነት 
ተሽከርካሪት ኣብ ሰዓታት ቅድሚ ቀትሪ ዕጹው 
ምዃኑ ድማ፡ ሃገራዊ ፈደረሽን ቅድድም 
ብሽክለታ ኣፍሊጡ ኣሎ።
  ብተወሳኺ ምምሕዳር ከተማ ጊንዳዕ፡ 

ጋሕቴላይ፡ ማይ ኣጣልን ባጽዕን ንተቐዳደምቲ 
ካብ ዕንቅፋት እንስሳታት ንምክልኻል፡ ከባቢኦም 
ከውሕሱን ምስ ኣብ ከባቢኦም ዝርከቡ 
ኣኽበርቲ ጸጥታ ክተሓባበሩን ተላብዩ።
  እዚ ውድድር፡ ሰንበት ናይ ቸርኪቶ 

ውድድር ኣብ ውሽጢ ከተማ ባጽዕ እዩ 
ከካይድ። ደቂ ኣንስትዮ 70 ኪሎሜተር፡ 
ደቂ ተባዕትዮ 110 ኪሎሜተር ብዝሽፍንዎ 

ውድድር ድማ ክዛዘም እዩ።
  ኣብ 2022 ዝጀመረን ሎሚ ንሳልሳይ 

ግዚኡ ዝካየድን ዘሎ እዚ ናይ ክሊ ዕድመ 17ን 
18ን ሃገራዊ ውድድር፡ ቀንዲ ዕላማኡ ተካእቲ 
ተቐዳደምቲ ንምፍራይ እዩ።
  እንተኾነ ኣብ ዋሕዲ ተቐዳደምቲ ደቂ 

ኣንስትዮ ክሳብ ሕጂ ካብቲ ኣዛራቢ ኮይኑ ዘሎን 
ፍታሕ ዘይተረኽቦን እዩ። ነዚ ጕዳይ’ዚ፡ ዞባታት 
ብዕቱብ ሒዘን ክሰርሓሉ ይግባእ። ንኣብነት 
ኣብዚ ናይ ሎሚ ዓመት ውድድር ብዘይካ 
ሓንቲ ተቐዳዳሚት ናይ ዞባ ዓንሰባ ዝተረፋ ናይ 
ዞባ ማእከል እየን።
  እዚ ውድድር፡ ዝሓለፈ ዓመት ኣብ ዞባ 

ደቡብ ከተማ ደቀምሓረ ተኣንጊዱ ምንባሩ፡ 
ህዝባዊ ርክባት ናይ’ቲ ፈደረሽን ሓቢሩ።

“ራሽፎርድ፡ ክሓፍር ይግበኦ” ሮይ ኪን
ተጻዋታይ ማን ዩናይትድ ማርኩስ 

ራሽፎርድ፡ ኣብዛ ጋንታ ብዘለዎ ህሉው 
ኩነታትን ዘይንጹር መጻኢን፡ ክሓፍር 

ከምዘለዎ፡ ሮይ ኪን ገሊጹ።
  ራሽፎርድ፡ ኣብዚ እዋን ኣብ መደብ 

ኣሰልጣኒኡ ሩበን ኣሞሪም ከምዘየለ ይፍለጥ። 
ዛጊት ክሳብ ትማሊ ምሸት (ጋዜጣ ኣብ 
እትመት እንከላ) ጋንታኡ ኣብ ጸወታ 
ኤውሮፕያን ሊግ ኣንጻር ኤፍ.ሲ.ኤስ.ቢ 
ዝተባህለት ክለብ ኣብ ዘካየደቶ ጸወታ፡ 
ንመበል 12 ግዜኡ ብተኸታታሊ ካብ ጸወታ 
በዂሩ ኣሎ።
  ኣሞሪም፡ እዚ ተጻዋታይ ኣብ ልምምድ 

ዘለዎ ተወፋይነት ብሓፈሻ ኸኣ ኣተሓሳስባኡ 

እንተዘየመሓይሹ፡ ዝኾነ ዝቕየር ከምዘየለ 
ገሊጹ። ሰሪ ዘለዎ ዋሕዲ ጻዕሪ ከኣ፡ ኣብ 
ክንዳኡ ወዲ 63 ዓመት ሓላዊ ልዳት 
ከሰልፍ ከምዝመርጽ ገሊጹ ነይሩ። በዚ ኸኣ፡ 
ዝምድናኦም ሻሕኪሩ ምህላዉን ራሽፎርድ 
መጻኢኡ ንጹር ከምዘየለን ይግለጽ።
  ሮይ ኪን፡ ብዛዕባ’ዚ ሰሙናዊ 315 ሽሕ 

ፓውንድ ዝኽፈል ተጻዋታይ ክዛረብ እንከሎ፡ 
“ክትወጽእ እንተሓሲብካ፡ እዚ ኸኣ ዝያዳ 
ብምኽንያት ግቡእ ልምምድ ብዘይምግባርካ 
እንተኾይኑ፡ ኣብታ ሓዳስ ጋንታ ክትከይድ 

ከለኻ ፍጥነትካ 
ክትውስኽ ኣለካ። 
ካብ ክለብካ ክትወጽእ 
ምስ እትሓስብ ድማ፡ 
እንተወሓደ ጭዋ 
ኣተሓሳስባ ምርኣይ 
ጽቡቕ እዩ። ንሱ ግና፡ 
ክሓፍር ኣለዎ።” ኢሉ።

ኣል-ነስር፡ ንዱራን ወዲኣትሉ
ቪላ፡ ሕቶ ኣርሰናል ነጺጋ

ስዑዳዊት ክለብ ኣል-ነስር፡ ንኣጥቃዓይ 
ኣስቶን ቪላ - ጆን ዱራን ብልዕሊ 64 ሚልዮን 
ፓውንድ ከምዝወደኣትሉ ተሓቢሩ።
  እዚ ወዲ 21 ዓመት ኮሎምቢያዊ፡ ትማሊ 

ሓሙስ ኣብ ከተማ ለንደን ሕክምናዊ መርመራ 
ምክያዱ እዩ ዝግለጽ። ኣብዚ ወቕቲ ኣብ ኩሉ 
ውድድር ኣብ 28 ግጥማት 12 ሸቶታት 
ዘመዝገበ ዱራን፡ ናይ ሓሙሽተ ዓመትን 
ፈረቓን ውዕል ክፍርም ምዃኑ ይሕበር። 
ረቡዕ ምሸት ኣብ ልዕሊ ሰልቲክ 4ብ2 ኣብ 
ዝተዓወቱሉ ጸወታ ሻምፕዮንስ ሊግ ኣብ 
መንበር ተቐየርቲ ዘሕለፎ ጆን፡ ክሳብ 2030 
ዘጽንሖ ውዕል ነይሩዎ - ምስ ኣስቶን ቪላ።
  ንታሊስካ ናብ ፈነርባች ዝሰደደት ኣል-

ነስር፡ ከም መተካእታኡ ንኣጥቃዓይ ባየር 
ለቨርኩሰን ቪክቶር ቦኒፋይስን ዱራንን እያ 
ሓጺያቶም ጸኒሓ። እንተኾነ ንሓደኦም ጥራይ 
እያ ከተፈርም መዲባ። ንቦኒፈይስ፡ ከተፈርሞ 
ተቓሪባ ምንባራ’ውን ተሓቢሩ ነይሩ። 
  ይዅን’ምበር፡ ረቡዕ ምሸት እቲ መስርሕ 

ከምዝፈሸለ ተቓሊሑ። እዚ ናይጀሪያዊ 
ኣጥቃዓይ ከኣ፡ ኣብ ጋንታኡ ክጸንሕ ምዃኑ፡ 
ዓላሚኡ ዣቪ ኣሎንሶ ሓቢሩ። ብዘይካ’ዚ፡ 
ኣሎንሶ፡ ኣብ ናይ ረቡዕ ምሸት ናይ ሻምፕዮንስ 
ሊግ ግጥም ምስኦም ዘይነበረ ቦኒፈይስ፡ ናብ 
ልምምድ ክምለስ ምዃኑን ቀዳም ኣብ ናይ 
ሊግ ጸወታ ኣባል ጋንታኡ ከምዝኸውንን 
ሓቢሩ።
  በዚ ከኣ፡ ብክሪስቲያኖ ሮናልዶ እትቕለስ 

ኣል-ነስር፡ ምሉእ ኣቓልቦኣ ናብ ዱራን 
ብምግባር፡ ውዕሉ ኣብ መዛዘሚ ኣብጺሓቶ 
ምህላዋ ይግለጽ።  
  እዚ ከምዚ ኢሉ እንከሎ፡ ቪላ፡ ንቐዳማይ 

ኣጥቃዓያ ኦሌ ዋትኪንስ ንምፍራም ካብ 
ኣርሰናል ንዝመጽኣ ሕቶ ነጺጋቶ - ብመሰረት 
ጋዜጣ ስካይስፖርት። ኣብ ቀዳማይ መስመር 
ኣጋጢሙዋ ንዘሎ ሕጽረት ብቑዕ ኣጥቃዓይ 
ንምፍዋስ ነቒላ ዘላ ኣርሰናል፡ ዝተመሓየሸ ጠለብ 
ሒዛ ክትምለስ ክምእትኽእል’ውን ይግለጽ።
  ዓላሚ ቪላ - ኡናይ ኤምሪ ብወገኑ፡ 

ንዋትኪንስ ክለቆ ከምዘይደሊ፡ ድሕሪ’ቲ 
ናይ ረቡዕ ምሸት ጸወታ ኣፍሊጡ። ምሻጥ 
ዱራን ግና፡ ጽቡቕ ግዜ ምዃኑ ይዛረብ። ንሱ፡ 
“ክሳብ ሕጂ ዱራን ክኸይድ ድዩ ክጸንሕ 
ኣይፈለጥኩን። እንተኸይዱ ግና፡ ንዓና ጽቡቕ 
ዜና እዩ፣ ምኽንያቱ፡ ብዙሕ ገንዘብ እዮም 
ክኸፍሉና። ንዕኡ’ውን ጽቡቕ እዩ። ንሕና ከኣ፡ 
ኣብ ክልተ ዓመታት ክንድ’ዚ ገንዘብ ዝኽፈሎ 
መንእሰይ ተጻዋታይ ኣፍሪና ኣለና።” ኢሉ።

ቢንያም፡ ራብዓይ ኣትዩቢንያም፡ ራብዓይ ኣትዩ
ናትናኤል፡ ሓሙሻይ . . .ናትናኤል፡ ሓሙሻይ . . .

ኦሎምፒካዊ ተቐዳዳማይ ክለብ 
ኢንተርማርች ቢንያም ግርማይ፡ ትማሊ ኣብ 
ፋልማይ ናይ 2025 ጸወታኡ፡ ራብዓይ ደረጃ 
ሒዙ።
  ቢንያም፡ ኣብታ ካልአይቲ ናይ ‘ብድሆ 

ማዮርካ’ ተባሂሉ ዝጽዋዕ ሓሙሽተ ናይ ሓደ 
መዓልቲ (ኣብቲ ፈላመይቲ ናይ ብቕድሚ 
ትማሊ ኣይተወዳደረን) ውድድር እዩ፡ 
ፋልማይ ናይዚ ዓመት’ዚ ጸወታ ኣካይዱ። 
  ነዛ ትሮፈዮ ሰስ ሳሊነስ እትጽዋዕ ናይ 

184.5 ኪሎሜተር ዝሸፈነት ናይ ክላሲክ 
ውድድር፡ ተቐዳዳማይ ኢ.ኤፍ ኢዱኬሽን 
ማርሊን ቫን ደን በርግን እዩ፡ ብቕጽበታዊ 
ውድድር ብ4 ሰዓት፡ 4 ደቒቕ 28 ካልኢትን 
ተዓዊቱላ። ቢንያም ከኣ፡ ብተመሳሳሊ ግዜ 
ንኣንቶኒዮ ቱርጊስን ኤርለን ካብ ቶታል 
ኢነርጅስን ከምኡ’ውን ኢርለንድ ብሊክራን 
ካብ ኡ-ኤክ ሞቢሊቲ ተኸቲሉ ራብዓይ ደረጃ 
ሒዙ።
  እዚ ብድሆ ማያሮካ ተባሂሉ ዝጽዋዕ 

ኣብ እስጳና ዝካየድ ናይ ክላሲክ ውድድር፡ 
ሎሚ’ውን ክቕጽል እዩ፣ 151.3 ኪሎ 

ሜትር’ውን ክሽፍን እዩ። ቢንያም፡ ንጋንታኡ 
መሪሑ ክወዳደር ምዃኑ ድማ፡ መደብ ጸወታ 

ናይቲ ውድድር የረድእ።
  ብዘይካ’ዚ፡ ኤርትራዊ ተቐዳዳማይ ክለብ 

ሞቪስታር ናትናኤል ተስፋጼን፡ ትማሊ ኣብ 
ኣውስትራልያ ኣብ ዝተኻየደ ናይ ሓደ 
መዓልቲ ውድድር፡ ሓሙሻይ ደረጃ ሒዙ።

  እዚ ንራብዓይ ግዜኡ ዝተኻየደ ‘ዙር 
ኮስት’ ዝጽዋዕ ናይ ክላሲክ ውድድር፡ 157 

ኪሎሜተር ሸፊኑ። ብርክት ዝበሉ ተቐዳደምቲ 
ብሓባር ቅጽበታዊ ውድድር ኣብ ዘካየዱሉ 
ከኣ፡ ደኒማርካዊ ተቐዳዳማይ ክለብ ፒክኒክ - 
ቶቢያስ ኣንደርሰን፡ ንሳም ወልስፎርድ - ቦራ 
ሃንስግሮብ ረቲዑ - ብ3 ሰዓት፡ 16 ደቒቕን 5 
ካልኢትን ፋልማይ ናይ ክላሲክ ዓወት እዚ 
ዓመት ኣመዝጊቡ። 
  ኣባል ሊድል ትረክ ቲም ቱተንበርግ 

ሳልሳይ ክኣቱ እንከሎ፡ ናትናኤል ንኮርቢን 
ስትሮንግ ዝተባህለ ተቐዳዳማይ እስራኤል 
ፕረሜር ተክ ተኸቲሉ፡ ግዜ ከይከሰረ ሓሙሻይ 
ኣትዩ። ናትናኤል፡ ዓሚ ኣብዚ ንሳልሳይ ግዜኡ 
ዝተኻየደን ቢንያም ግርማይ ዝተዓወተሉን 
ውድድር፡ መበል 62 ደረጃ ሒዙ ነይሩ።
  ብዘይካ’ዚ፡ ኣብዚ ጸወታ ዝተሳተፈ ሄኖክ 

ምሉእብርሃን፡ 1 ደቒቕን 7 ካልኢትን ድሒሩ 
መበል 74 ኣትዩ። እዞም ክልተ ተቐዳደምቲ፡ 
2 ለካቲት ካብ ኣውስትራልያ ከይወጹ ኣብ 
ናይ ሓደ መዓልቲ ውድድር ‘ካደል ኢቫንስ 
ግረይት ኦሻን ሩድ’ ዝጽዋዕ ውድድር 
ክኣትዉ እዮም። ናትናኤል፡ ዝሓለፈ ዓመት 
ካልኣይ ደረጃ ሒዙ ነይሩ። ጽቡቕ ዕድል!

ዶርትሞንድ፡ ሓድሽ ኣሰልጣኒ ቈጺራዶርትሞንድ፡ ሓድሽ ኣሰልጣኒ ቈጺራ
ጀርመናዊት ክለብ ቦሩስያ ዶርትሞንድ፡ ንኒኮ 

ካቮች ሓዲሽ ኣሰልጣኒ ክኸውን ከምዝመዘዘቶ 
ኣፍሊጣ። 
  እዛ ጋንታ፡ ዝሓለፈ ሰሙን ኣብ ሻምፕዮንስ 

ሊግ ብቦሎኛ 2ብ1 ድሕሪ ምስዓራ፡ ዓላሚኣ 
ንዝነበረ ኑሪ ሳሂን ከምዘባረረቶ ይዝከር። ረቡዕ 
ምሸት ከኣ፡ ንናይ መንእሰያት ጋንታኣ ብዝዕልም 
ሚክ ቱልበርግ ብግዜያዊ ተመሪሓ ተጻዊታ። 
  ድሕሪ’ቲ ንሻክታር 3ብ1 ዝሰዓረትሉ ናይ 

ሻምፕዮንስ ሊግ ጸወታ ከኣ፡ ንኮቫች ከምዘቖጸረቶ 
ሓቢራ ኣላ። እዚ ወዲ 53 ዓመት ናይ ቅድም 

ዓላሚ ክለባት ባየር ሙኒክን ሞናኮን፡ ድሕሪ ጽባሕ 
ሰንበት ስርሑ ክጅመር እዩ። ኮቫች፡ ክሳብ ሰነ 
2026 ዘጽንሖ ውዕል እዩ ፈሪሙ ዘሎ።
  ኣብቲ ምሸት፡ ኣብ ኩሉ ውድድር ቀዳማይ 

ዓወት ናይ 2025 ዘመዝገበት ዶርትሞንድ፡ ኣብቲ 
ኣብዚ ወቕቲ ብሓድሽ ቅዲ ውድድር ዝጀመረ 
ሻምፕዮንስ ሊግ፡ መበል 11 ደረጃ ሒዛ ዛዚማ። 
በዚ ከኣ፡ ዝመጽእ ወርሒ ናብ ዙር 16 ንምሕላፍ፡ 
ናይ ክልተ እግሪ (ፕለይ-ኦፍ) ጸወታ ኣንጻር ክለብ 
ብሩጋ ወይ ስፖርቲንግ ሊዝበን ከተካይድ እያ። 
  36 ክለባት ብሓባር ብመልክዕ ናይ ሊግ 

ውድድር ክወዳደራሉ ዝወርሓ ሻምፕዮንስ ሊግ፡ 
ረቡዕ ምሸት ሻሙናይ ናይ መወዳእታ ናይ 
ምድብ ጸወታታት ብምክያድ፡ ናብ ዝቕጽል 
መድረኽ ተሰጋጊሩ ኣሎ። ካብ ቀዳማይ ክሳብ 
ሻሙናይ ዝሓዛ ክለባት ብቐጥታ ናብ ዙር 16 
ክሓልፋ እንከለዋ፡ ካብ ታሽዓይ ክሳብ መበል 24 
ደረጃ ዝወጻ 16 ጋንታታት ከኣ፡ ብመሰረት ሎሚ 
ዝወድቕ ዕጫ (50 ሚእታዊት ምስ መን ክበጽሕ 
ከምዝእኽል ይፈልጣ እየን፣ ንኣብነት፡ ዶርትሞድን 
ካብ ብሩጋ ወይ ስፖርቲንግ ጥራይ እዩ ክበጽሓ 
ዝእኽል) መጋጥምተን ክፈልጣ እየን። ናይ ክልተ 
እግሪ ጸወታ ድሕሪ ምክያድ ድማ፡ ሸሞንተ 
ዕዉታት ናብ ዙር 16 ክሓልፋ እየን።

ዩናይትድ ንዶርጉ ብ35 ሚልዮን ኤሮ ዓዲጋቶ
ሊድያ በረኸት
  ማንቸስተር ዩናይትድ ንደኒማርካዊ ናይ መኣዝን ተኸላኻላይ ፓትሪክ ዶርጉ ካብ ናይ ሰሪ’ኣ ክለብ ሌቸ ብ35 

ሚልዮን ኤሮ ዓዲጋቶ።
  ተጻዋታይ ክለብ ዩናይትድ ንምዃን ልዑል ህንጡይነት ዝነበሮ ዶርጉ፡ ኣብዘን ዝመጻ መዓልታት ናብ እንግሊዝ 

ክጐዓዝ ምዃኑ ይሕበር።  
  እዚ ወዲ 20 ዓመት ተኸላኻሊ፡ ካብ ደኒማርካዊት ክለብ ኖርድስጃላንድ ቅድሚ ሰለስተ ዓመታት ናብ ሌቸ 

ተጸንቢሩ ብዘርኣዮ ምዕባለ ኣብ ጠመተ ክኣቱ ግዜ ኣይወሰደሉን። 
  ማን ዩናይተድ ብተደጋጋሚ ኣብ ናይ ክንፊ ተኸላኸልታ ብዝወርዳ ዘሎ መጕዳእቲ፡ ሃጓፍ ከጋጥማ ይርአ 

እዩ። ኣሰልጣኒኣ ሩበን ኣሞሪም ነዚ ጸገማት ኣመልኪቱ፡ “ናይ ክንፊ ምክልኻል ቀዳምነት ዝወሃቦ ስልቲ ጸወታ እዩ። 
ብዘየገድስ ክለብና ዘላቶ ኩነታት፡ ምስግጋር ናይዚ ወቕቲ ከይተዛዘመ ንኸም ዶርጉ ዝኣመሰሉ ብሉጻት ተጻወትቲ 
ምሽማት ኣገዳሲ ይገብሮ።” ኢሉ። 
  ዶርጉ፡ ኣብተን ኣቐዲሙ ዝተጻወተለን ክለባት ብሰንኪ መስበርቲ ካብ ጸወታ ተኣልዩ ከምዘይፈልጥ እዩ ዝንገረሉ። 

ዶርጉ ኣብዚ ወቕቲ ምስግጋር ተጻወትቲ፡ ኣብ ትሕቲ መሪሕነት ኣሞሪም ናይ መጀመርታ ክኸውን እዩ።



ሓዳስ   ኤርትራ

 ተረኛ ፋርማሲ ተረኛ ፋርማሲ ጎደና ቁ.ስልኪ 
ሰንበል ገዲም (ሰምበል እንዳ ቦንዳ )፡ ጎደና 863-189 07158556

ዜና ወጻኢዜና ወጻኢዜና ወጻኢዜና ወጻኢ
ሸዊት ተኽለሸዊት ተኽለ

መራሕቲ ኣመሪካን ጃፓንን ርክብ ከካይዱ እዮም
ፕረዚደንት ኣመሪካ ዶናልድ 

ትራምፕን ቀዳማይ ሚኒስተር ጃፓን 
ሺገሩ ኢሺባን፡ ዝመጽእ 7 ለካቲት 
ኣብ ዋሺንግተን ዲሲ ርክብ ከካይዱ 
ከምዝኽእሉ፡ ‘ኣሳሂ’ ዝተባህለት ጋዜጣ 
ጃፓን ንምንጪታት ክልቲአን ሃገራት 
ብምጥቃስ ጸብጺባ።
እቶም መራሕቲ፡ ኣብ ጸጥታውን 

ቁጠባውን መዳይ ምትሕብባሮም 

ንምዕባይ ክዘራረቡ ምዃኖም ዘነጸረ 
እቲ ጸብጻብ፡ ኢሺባ ምስ ትራምፕ 
ውልቃዊ ዝምድና ክሃንጽን ምሕዝነት 
ጃፓንን ኣመሪካን ዝያዳ ከዕምቖን 
ድልየት ከምዘለዎ ኣብሪሁ።
ብተወሳኺ፡ ኢሺባ ምስ ትራምፕ 

ኣብ ዝገብሮ ርክብ፡ ኩባንያታት ጃፓን 
ኣብ ኣመሪካ ዕድላት ስራሕ ዝፈጥራሉ 
መንገዲ፡ ከምኡ’ውን ብጉዳይ ወሰኽ 

ባጀት ምክልኻል ጃፓን መብርሂ 
ክህብ መደብ ከምዘለዎ፡ እቲ ጸብጻብ 
ይሕብር።
ይዅን’ምበር ኣፈኛ ሚኒስትሪ ጉዳያት 

ወጻኢ ጃፓን ንሮይተርስ ኣብ ዝሃቦ 
ሓበሬታ፡ ንርክብ እቶም መራሕቲ 
ኣመልኪቱ ዝተወሰነ ፍሉይ ግዜ 
ከምዘየለ ብምሕባር፡ መደባት እቲ ርክብ 
ገና ኣብ መስርሕ ከምዘሎ ኣነጺሩ።

“ኤም-23 ዝተቖጻጸሮ መሬት ክመልስ እየ” መንግስቲ ደ.ሪ ኮንጎ
ኣብ ዝሓለፈ መዓልታት ንከተማ 

ጎማ ዝተቖጻጸረ ዕጡቕ ተቓዋሚ 
ጒጅለ ‘ኤም-23’ ናብ ካልእ ግዝኣታት 
ደሞክራስያዊት ሪፓብሊክ ኮንጎ ይግስግስ 
ከምዘሎ ኣብ ዝግለጸሉ ዘሎ እዋን፡ 
መንግስቲ’ታ ሃገር ኣብ ቊጽጽር እቲ 
ዕጡቕ ጒጅለ ዝርከብ መሬት ንምምላስ 
ወፍሪ ክገብር መደብ ከምዘለዎ ገሊጹ።
ፕረዚደንት ኮንጎ ፌሊክስ ትሺሰከዲ 

ዝሓለፈ ረቡዕ ኣብ ዝሃቦ መግለጺ፡ “ህላወ 
ብኣሽሓት ዝቑጸሩ ወተሃደራት ሩዋንዳ 
ኣብ ሃገርና፡ ክግመት ዘይከኣል ሳዕቤን 
ከኸትል እዩ” ድሕሪ ምባል፡ ወተሃደራዊ 
ግብረ-መልሲ ክህብ ምዃኑ ኣጠንቂቑ።
ሸሞንተ ካብ ኣባል ሃገራት ውድብ 

ምብራቕ ኣፍሪቃ ህጹጽ ዋዕላ ብምክያድ 
ኣብ ምብራቓዊ ኮንጎ ብቕልጡፍ 
ተዅሲ ደው ክብልን መንግስቲ ኮንጎ 
ምስ ኤም-23 ክዘራረብን ጸዊዐን ነይረን። 
ኣብ’ቲ ዋዕላ፡ ፕረዚደንት ሩዋንዳ ፖል 

ካጋመ ክሳተፍ እንከሎ፡ ፕረዚደንት 
ትሺሰከዲ ግና ከምዘይተረኸበ ይፍለጥ።
ባይቶ ጸጥታ ሕቡራት ሃገራት 

ብተመሳሳሊ፡ ኣብ መጀመርታ ናይ’ዚ 
ሰሙን’ዚ መጥቃዕቲ እቲ ዕጡቕ ጒጅለ 
ደው ክብል ሓቲቱ ነይሩ።
ዝሓለፈ ሰኑይ ኣብ ሰሜናዊ ክፋል 

ኣውራጃ ኪቩ ንእትርከብ ከተማ 
ጎማ ዝተቖጻጸረ ኤም-23፡ ብመንግስቲ 
ሩዋንዳ ከምዝድገፍ እያ ኮንጎ ክትሕብር 

ጸኒሓ።
እዚ ኣብ’ዚ ሰሙን’ዚ ዝተኸስተ ዝለዓለ 

ወጥሪ ድማ፡ መቐጸልታ ናይ’ቲ ካብ 
2012 ጀሚሩ ኣብ ምብራቓዊ ኮንጎ 
ንዓሰርተታት ዓመታት ዝቐጸለ ግጭት 
ምዃኑ ይፍለጥ።
እቲ ካብ 1994 ኣብ መንጎ ክልተ 

ዓሌታት ሩዋንዳ ዘጋጠመ ህልቂት 
ናብ ኮንጎ ከምዝለሓመ ዝግለጽ ዘሎ 
ግጭት፡ ዕላምኡ ማዕድናዊ ሃብቲ ኮንጎ 
ንምቁጽጻር ከምዝኾነ እዩ ዝሕበር።
ናብ ደቡባዊ ክፋል ኮንጎ ዝግስግስ 

ዘሎ ኤም-23፡ ኣብ ትሕቲ ቁጽጽሩ ዘሎ 
ከባቢ ንምስፋሕ ኣብ ዝገብሮ ዘሎ ፈተነ፡ 
ብምዕራባዊ ሸነኽ ቀላይ ኪቩ ኣቢሉ 
መዓርፎ ነፈርቲ ቡካቩ ናብ ዝርከበሉ 
ከባቢታት ተጸጊዑ ከምዘሎ እዩ ዝግለጽ።

ኣመሪካ - ብሓደጋ ግጭት ነፈርቲ ሓያሎ ሰባት ሞይቶምኣብ ኣመሪካ ከባቢ ዋሽግተን ዲሲ፡ 
60 ተሳፈርቲን 4 ሰራሕተኛታትን 
ጽዒና ዝነበረት ነፋሪትን ሓንቲ 
‘ብላክሃውክ’ ዝዓይነታ ሄሊኮፕተርን 
ከምእተጋጨዋ፡ ማዕከናት ዜና እታ 
ሃገር ሓቢረን።
ጻዕርታት ህይወት ኣድሕን ኣብ 
ዝካየደሉ ዘሎ እዋን፡ ዛጊት ካብ’ታ 
ዝተጋጨወት ነፋሪት ዝወደቐትሉ 
ሩባ ፖቶማክ ብህይወት ዝደሓነ 
ሰብ ከምዘይተረኽበ ዝገለጸት 
ቢ.ቢ.ሲ፡ 19 ሬሳታት ካብ ሩባ 
ፖቶማክ ከምዝወጸ ኣብሪሃ።  

ብዘይካ’ዚ፡ እታ ሄሊኮፕተር ኣብ 
ናይ ልምምድ በረራ ምንባራን፡ 
ሰለስተ ወተሃደራት ድማ ኣሳፊራ 
ከምዝነበረትን ‘ሲኤንኤን’ ንሓደ 
ብዓል ስልጣን ምክልኻል ኣመሪካ 
ብምጥቃስ ጸብጺቡ።
ፕረዚደንት ኣመሪካ ዶናልድ 
ትራምፕ ኣብ ዝሃቦ መግለጺ፡ ብዛዕባ 
እቲ ዘስካሕክሕ ሓደጋ ምሉእ 
ሓበሬታ ከምዝተዋህቦ ብምጥቃስ፡ 
ነቲ ኩነታት ይከታተሎ ከምዘሎን፡ 

ኣብ ዝቕጽል ድማ ዝርዝር ሓበሬታ 
ከምዝህብን ገሊጹ።
ክሳብ ሕጂ ካብ ሰበ-ስልጣን’ታ 
ሃገር ብዛዕባ ብዝሒ ሞት ዝተወሃበ 
ወግዓዊ ሓበሬታ የለን።
እቲ ሓደጋ፡ ነቲ ብ13 ጥሪ 1982 
ናብ ሩባ ፖቶማክ ዝወደቐት 
ነፋሪት ናይ መንገዲ ኣየር ፍሎሪዳ 
ዝመሳሰል ኮይኑ፡ በቲ ናይ ሽዑ 
ሓደጋ 78 ሰባት ከምዝሞቱ 
ይሕበር።

ልዕሊ ፍርቂ ሚልዮን ፍልስጤማውያን ናብ 
ሰሜን ቓዛ ተመሊሶም

ኣብ ዝሓለፉ 3 መዓልታት ልዕሊ 500 
ሽሕ ተመዛበልቲ ፍልስጤማውያን ናብ 
ሰሜናዊ ቓዛ ከም እተመልሱ፡ ብሓማስ 
ዝመሓደር ቤት-ጽሕፈት መራኸቢ 
ብዙሃን ኣፍሊጡ።
“ልዕሊ ፍርቂ ሚልዮን ዝተመዛበሉ 

ፍልስጤማውያን ኣብ ዝሓለፉ 72 
ሰዓታት ካብ ደቡባውን ማእከላይን 
ክፋል ቓዛ ናብ ሰሜናዊ ኣውራጃታትን 
ብመንገዲ ኣል-ራሺድን ሳላሕ ኣል-
ዲንን ተመሊሶም ኣለዉ” ክብል ቤት-
ጽሕፈት ኣብ ዘውጸኦ መግለጺ ሓቢሩ።
እስራኤል ካብ ኣባይቶም ዝተመዛበሉ 

ሰባት ናብ ሰሜን ወሽመጥ ቓዛ ክምለሱ 
ክትፈቅድ ዝጀመረት፣ ድሕሪ’ቲ ን15 
ኣዋርሕ ዝጸንሐ ውግእ፡ ምስ ሓማስ 
ዝተገብረ ስምምዕ ምቁራጽ ተዅሲ 
እዩ።
እዚ ከምዚ ኢሉ እንከሎ፡ ዝሓለፈ ረቡዕ 

ብውሕዱ ዓሰርተ ፍልስጤማውያን 

ምዕራባዊ ገማግም ብመጥቃዕቲ 
እስራኤል ክሞቱ እንከለዉ፡ ሓያሎ 
ካልኦት ድማ ከምዝቖሰሉ፡ ሰበ-ስልጣን 
ጥዕና ፍልስጤም ገሊጾም።
ይዅን’ምበር፡ እስራኤል፡ እቲ 

መጥቃዕቲ ንሓንቲ ዋህዮ ግብረ-
ሽበራውያን ዒላማ ዝገበረ ምንባሩ እያ 

ትሕብር ዘላ።
ስምምዕ ምቁራጽ ተዅሲን ምልውዋጥ 

እሱራትን እስራኤልን ሓማስን ሳልሳይ 
ምዕራፍ ሒዙ እኳ እንተሃለወ፡ እስራኤል 
ኣብ ምዕራባዊ ገማግም እትገብሮ ዘላ 
መጥቃዕቲታት ግን ንሰላማውያን ሰባት 
ግዳያት ይገብር ከምዘሎ ይጥቀስ።

ኢንተርፖል፡ 45 ገበነኛታት ኣብ ቀይዲ ኣእትዩ
ኣብ ምዕራብ ኣፍሪቃ፡ ኣብ ዝሓለፉ ሰለስተ 

ኣዋርሕ ገበናት ዘይሕጋዊ ምስግጋር ዕጸ-
ፋርስን ምወላ ግብረ-ሽበራን ዝፈጸሙ 45 
ሰባት ኣብ ቀይዲ ከምዝኣተዉ፡ ኣህጉራዊ 
ትካል ፖሊስ ‘ኢንተርፖል’ ዝሓለፈ ሓሙስ 
ሓቢሩ።
እቲ ኣብ ፈረንሳ ዝመደበሩ ኣህጉራዊ 

ትካል፡ ሓደ ካብ’ቶም ኣብ ቀይዲ ዝኣተዉ 
ኣብ ዶባት ማሊ፡ ኒጀርን ቡርኪናፋሶን 
ዝንቀሳቐስ ኣባል ሃይማኖታዊ ጒጅለ ምዃኑ 
ዝተጠርጠረ ውልቀ-ሰብ ከምዝርከቦም 

ኣፍሊጡ።
ኣብ ኬፕ ቨርደ እውን ልዕሊ 50 ሚልዮን 

ዶላር ዝግመት ኮኬይን ከምኡ’ውን 
ኣብ ቡርኪናፋሶ 10 ቶን ኣምፈታሚን 
ከምዝተታሕዘ፡ ኢንተርፖል ወሲኹ ሓቢሩ።
“እዚ ስርሒት፡ ንዞባዊ ምርግጋእ ኣብ 

ሓደጋ ዘእቱን ኣብ መላእ ምዕራብ ኣፍሪቃ 
ሰላም ንምህናጽን ልምዓት ንምዕባይን ዝግበር 
ጻዕርታት ዘዳኽምን ብስግረ-ሃገራዊ መርበባት 
ዝተወደበ ገበን ኣብ ምጥፋእ ወሳኒ ስጉምቲ’ዩ” 
ክብል ድማ ኢንተርፖል ወሲኹ የረድእ።

